
MINUTI

Il-Kumitat qabel li l-Minuti tal-Laqgħa Nru 46 li saret fil-5 ta’ Mejju, 2021 għandhom jiġu kkonfermati fil-laqgħa li jmiss.

ABBOZZ TA’ LIĠI DWAR IR-RIFORMA TAL-ĠUSTIZZJA TAL-PROĊEDURA ĊIVILI

JUSTICE REFORM (CIVIL PROCEDURE) BILL

Skont riżoluzzjoni fis-Seduta Nru 417 tat-Tlieta, 19 ta’ Jannar 2021, il-Kumitat iltaqa’ biex ikompli jikkonsidra dan l-Abbozz ta’ Liġi.

Ikompli mil-Laqgħa Nru 46 li saret fil-5 ta’ Mejju, 2021.

IĊ-CHAIRPERSON (Onor. Anthony Agius Decelis): Insejjaħ lill-Ministru għall-Ġustizzja, l-Ugwaljanza u l-Governanza.

ONOR. EDWARD ZAMMIT LEWIS (Ministru għall-Ġustizzja, l-Ugwaljanza u l-Governanza): Sur President, nibda billi nirringrazzjak għad-disponibbiltà tiegħek peress li din il-laqgħa ġiet deċiża mill-bieraħ għal-lum. Nirringrazzja wkoll lill-Membri kollha ta’ dan il-Kumitat, fosthom l-Onor. Ellis li naf li kien involut ukoll f’Kumitat ieħor u ħa l-iżbriga li jiġi hawnhekk biex jingħaqad magħna, kif ukoll lill-persuni l-oħra li reġgħu ngħaqdu magħna għal din il-laqgħa.

Sur President, it-Titolu ta’ dan l-Abbozz ta’ Liġi għadna ma qrajniehx u allura xtaqt nistaqsik jekk proċeduralment hux se naqraw it-Titolu qabel ma nitkellem fuq emendi konsegwenzjali u jekk hux se nagħmlu korrezzjoni tiegħu.

IĊ-CHAIRPERSON: It-Titolu jinqara u jitressaq għall-vot fl-aħħar nett.

ONOR. EDWARD ZAMMIT LEWIS: Kollox sew. Jien xtaqt li jkun hemm emendi konsegwenzjali għall-Att Nru XIX tal-2021, li huwa l-Att tal-2021 dwar Riforma fil-Professjoni Legali. Xtaqt ukoll li jibda jitkellem id-Dekan tal-Fakultà tal-Liġi, Dr Ivan Mifsud, imbagħad wara tkompli titkellem Dr Gaynor Saliba qabel ma niftħu d-dibattitu dwar l-emendi konsegwenzjali.

IĊ-CHAIRPERSON: L-Onor. Karol Aquilina.

ONOR. KAROL AQUILINA: Sur President, qabel nibdew nixtieq niċċara xi ħaġa għaliex ma rridx li ninftiehmu ħażin dwar kif se nipproċedu. Aħna m’għandniex diffikultà li jkun hemm emendi għall-Att li diġà għadda minn dan il-Kumitat u mill-Kamra, però tridu tapprezzaw illi aħna rċevejna l-emendi li qed jiġu ppreżentati 14-il minuta ilu, jiġifieri bilkemm għadna ftaħniehom. Allura jekk se nibdew id-diskussjoni llum, żgur li ma tistax tintemm illum għaliex aħna għandna wkoll il-grupp parlamentari tagħna u rridu naraw ċerti affarijiet magħhom, jiġifieri ma tistgħux tpoġġuna on the spot b’dan il-mod u ma jkunx hemm ħin għalina biex nikkonsidraw l-affarijiet bil-kwiet. Jekk hemm urġenza nkunu disponibbli li d-diskussjoni titkompla b’urġenza, imma naħseb dawn l-emendi kienu lesti lbieraħ ukoll. Ma naħsibx li kienu lesti 14-il minuta ilu!

IĊ-CHAIRPERSON: Grazzi. Il-Ministru.

ONOR. EDWARD ZAMMIT LEWIS: Nifhem dak li qed jgħid l-Onor. Aquilina. Infakkar però li l-emendi għall-Abbozz ta’ Liġi Nru 169, pereżempju, l-Onor. Ellis għaddihomli madwar 40 minuta ilu qabel il-Kumitat u jien il-Kumitat għamiltu xorta. Għandna interess li l-liġijiet jgħaddu. Kienu emendi tajbin u nirringrazzjah lill-Onor. Ellis, fil-fatt analizzajniehom u ħadna minnhom on board sal-bieraħ stess. Forsi wara li tisimgħu liż-żewġ persuni li se jitkellmu tkunu tistgħu tifhmu li hemm ċerta urġenza. Ħafna mill-affarijiet li qed nipproponu bħala emendi se jispjegawhom is-sinjuri huma u jitkellmu u mbagħad jekk hemm xi affarijiet oħrajn se nispjegahom jien. 

Ejjew nibdew u naraw fejn naslu. B’sens ta’ good faith nirreferi wkoll għal dak li qal l-Onor. Ellis jumejn ilu fil-Parlament, preċiżament fit-33 minuta, fil-35 minuta u fis-36 minuta, meta qal li hu jixtieq li din il-liġi terġa’ tinfetaħ. Politikament qed nipprovaw nagħmlu biċċa xogħol sew u jien dak hu l-obbligu tiegħi. (Interruzzjonijiet) L-Onor. Ellis qed jgħidli li ma qalx hekk, però jien għandi t-traskrizzjoni ta’ dak li qal u jekk irid, nista’ ngħaddihielu. Ma rridx nidħol f’dak id-dibattitu però. L-animu ta’ din il-laqgħa għandu jkun li nkunu in good faith u nipprovaw insolvu l-affarijiet. Grazzi.

IĊ-CHAIRPERSON: Grazzi. L-Onor. Joseph Ellis.

ONOR. JOSEPH ELLIS: Sur President, jumejn ilu fil-plenarja jien ikkwotajt l-artikolu tal-President tal-Kamra tal-Avukati li ddeskriva l-Att dwar ir-Riforma fil-Professjoni Legali bħala “unfit for purpose” u għaldaqstant lill-Ministru awgurajtlu li jkun hemm rikonsiderazzjoni tiegħu. 

Ministru, jekk inti qed tawgura li nimxu in good faith naħseb trid tagħti eżempju wkoll u mhux niġu ppreżentati b’emendi eżatt qabel il-laqgħa. U naħseb li din il-presentation kienet ilha lesta wkoll imma inti fl-ebda ħin, qabel il-laqgħa tal-bieraħ, m’għedtilna li se jkun hemm presentation mid-Dekan tal-Fakultà tal-Liġi. Ma naħsibx li d-Dekan tal-Fakultà tal-Liġi ġie lbieraħ mingħajr ma kont taf int! Jumejn ilu inti ċempiltli fuq ħaġa oħra u naħseb kien ikun opportun li tgħidli li jeħtieġ li ndaħħlu emendi ġodda u li tlabt lid-Dekan tal-Fakultà tal-Liġi biex jiġi jagħmel presentation, mhux niġu hawnhekk ippreżentati b’fatt kompjut, bl-emendi deliberatament jintbagħtu fl-aħħar sekonda!

Inti semmejt li l-emendi tagħna dwar dan l-Abbozz ta’ Liġi ntbagħtu aktar minn 40 minuta qabel, però dawk ma ġewx ivvotati dakinhar. Aktar minn hekk, dawk kienu emendi intiżi biss biex titjieb il-liġi. 

ONOR. EDWARD ZAMMIT LEWIS: U jien x’qiegħed nagħmel?!

ONOR. JOSEPH ELLIS: Lanqas biss nafu għaliex lanqas tajtna ċ-ċans niddiġerixxu l-emendi! Hawnhekk qed tbiddel xi ħaġa li għandha x’taqsam mal-avukati mingħajr ma kkonsultajt la mal-Oppożizzjoni, la mal-Kamra tal-Avukati u ma’ ħadd aktar. 

ONOR. EDWARD ZAMMIT LEWIS: Anzi jien għedtlu biex jiġi ħalli jitkellem hu.

IĊ-CHAIRPERSON: Onor. Ellis, nirrispetta l-opinjoni ta’ kulħadd u li kulħadd għandu ħafna kontribut x’jagħti. Naf ukoll li Dr Mifsud irid jitlaq fit-3.00 p.m. Ilbieraħ ġie hawnhekk u m’għamilx il-preżentazzjoni tiegħu, għalhekk nistieden lil Dr Ivan Mifsud biex jintervjeni. Hawn permess? (Onor. Membri: Iva)

Il-permess ingħata.

DR IVAN MIFSUD (Dekan tal-Fakultà tal-Liġi): Sur President, il-kwestjoni li se nitkellem dwarha tikkonċerna l-Att Nru XIX tal-2021. Waħda mir-rekwiżiti biex tieħu l-warrant hija l-kwalifika akkademika. Qabel dan l-Att, jiġifieri bl-emendi tal-2014, l-artikolu 81(ċ) tal-Kodiċi ta’ Organizzazzjoni u Proċedura Ċivili kien jaqra hekk:

“(ċ) għandha l-kwalifika ta’ Dottorat fil-Liġi (LL.D) skont id-dispożizzjonijiet tal-Istatut, Regolamenti u Bye-Laws tal-Università ta’ Malta jew kwalifika oħra fi grad ta’ masters bħal din kif il-Ministru, wara konsultazzjoni mas-Senat tal-Università ta’ Malta, jista’ minn żmien għal żmien jippreskrivi, jew għandha grad komparabbli minn xi awtorità kompetenti skont il-prinċipji tar-rikonoxximent reċiproku tal-kwalifiki, wara li tkun studjat il-liġi f’Malta jew f’xi Stat Membru;”.

Fl-2014, dan il-paragrafu sar hekk għaliex mill-kors ta’ sitt snin tal-LL.D bdilna s-sistema u morna għall-kors ta’ ħames snin tal-LL.B (Hons.) plus l-M.Adv. jew l-M.Not., allura nbidlet il-liġi biex tikkonsidra mhux biss l-LL.D imma wkoll l-M.Adv. Dak kien il-ħsieb dak iż-żmien. Bl-Att Nru XIX tal-2021 dan il-paragrafu reġa’ nbidel, u se naqralkom kif ġie u forsi niddiskutuh biċċa biċċa u nispjegalkom x’inhuma l-ħsibijiet tiegħi u tal-Fakultà tal-Liġi. Dan jgħid hekk:

“(d) kiseb il-grad akkademiku fil-liġi skont id-dispożizzjonijiet tal-Istatut tal-Università ta’ Malta …”.

Hawnhekk diġà għandna xi ħaġa li trid tinbidel. L-ewwel nett mhux “l-Istatut tal-Univeristà ta’ Malta” biss irridu ngħidu imma “l-Istatut, Regolamenti u Bye-Laws tal-Università ta’ Malta”. It-tieni, qed ngħidu “kiseb il-grad akkademiku fil-liġi” u bħalma għedtilkom, għandna l-LL.B (Hons.) u s-soltu ġġib l-M.Adv. u mbagħad, jekk tissodisfa r-rekwiżiti l-oħrajn tal-prattika eċċ., tkun tista’ toqgħod għall-warrant. Allura meta tgħid “grad akkademiku fil-liġi” u ma tispeċifikax tkun qed tiftaħ il-bibien. Biss biss apparti l-Bachelor of Laws u l-Bachelor of Laws (Hons.) għandna l-korsijiet M.A. u LL.M., preċiżament il-Master in Advocacy, Master of Arts in Law, Master of Laws in International Law, Master of Laws in European and Comparative Law, Master of Laws in European Business Law, Master of Laws in the Prevention and Suppression of International Crime at Sea, Master of Arts in Human Rights Law and Practice, Master of Arts in Financial Services, Master of Arts in Mediation, Master of Arts in European Legal Studies u l-PhD. Allura meta qed ngħidu “grad akkademiku fil-liġi” għal liema wieħed qed nirreferu? Any one? Ma nafux! 

Ma ninsewx li aħna għandna kors tailor-made; għandna l-LL.B u l-M.Adv. Qed nieħu gost li hawn preżenti rappreżentanti tal-Kamra tal-Avukati għax huma jafu u jikkontribwixxu wkoll għal dan il-kors, mhux biss akkademikament imma anke billi jagħtuna feedback biex naraw kif nistgħu nagħmlu biex intejbu l-kors. Aħna għandna prodott apposta u dan huwa immirat biex l-ewwel nagħtu bażi akkademika soda fil-liġi Maltija kif ukoll fil-liġi Ewropea u anke nagħtu introduzzjoni tal-liġi internazzjonali, imbagħad għandna l-Master in Advocacy li huwa aktar immirat għal dak li huwa finishing, fis-sens tal-proċedura, il-law clinic, eċċ. Jiġifieri għandna prodott apposta li investejna u qed inkomplu ninvestu ħafna fih u nafu x’inhu. Mhuwiex perfett, u nafu li mhuwiex perfett, anzi jien l-ewwel wieħed li nammetti li mhuwiex perfett, imma nemmen li b’rieda tajba nistgħu nkomplu ntejbuh. Almenu però għandna ċ-ċertezza.

Mela f’dan il-paragrafu qed nitkellmu fuq degree “mill-Università ta’ Malta”, l-unika università nazzjonali li għandna. Forsi wieħed jgħidli li hemm campuses oħrajn eċċ., però Gvern wieħed wara l-ieħor investa kemm felaħ u l-Università ta’ Malta mhux biss hija Università akkademika imma għandha wkoll rwolijiet oħrajn fejn jidħlu l-equivalency, il-quality assurance, in-National Commission for Further and Higher Education (NCFHE) kif ukoll il-mutual recognition. Dawn huma kollha parti mill-Università ta’ Malta. Barra minn hekk, fl-Università mhux flus biss jiġu investiti. Gvernijiet wieħed wara l-ieħor investew ukoll f’sistemi, f’expertise u f’kollox, u għamlu anke liġijiet biex ikun hemm prodotti u servizzi xierqa. 

Li kont qed ngħid huwa li f’dan il-paragrafu qed jingħad “kiseb il-grad akkademiku fil-liġi” però għal liema grad qed nirreferu? Se nkompli nikkwota:

“… jew kwalifika oħra bħal dik li l-Ministru, wara konsultazzjoni mal-Kumitat,”.

Hawnhekk qed issir referenza għall-Kumitat għall-Avukati u Prokuraturi Legali mwaqqaf permezz tal-artikolu 3 tal-Att dwar Kummissjoni għall-Amministrazzjoni tal-Ġustizzja. Qabel il-liġi kienet tgħid illi l-Ministru jikkonsulta mas-Senat tal-Università ta’ Malta, li huwa dik l-entità nazzjonali li għandha snin twal ta’ esperjenza u li għandha l-human expertise u kollox biex tiddeċiedi u tagħti l-pariri meta tiġi kkonsultata mill-Ministru.

Bħalma għedtilkom, hemm l-NCFHE, hemm ukoll il-Malta Qualifications Recognition Information Centre (MQRIC), hemm l-Att dwar l-Edukazzjoni u hemm liġijiet oħrajn apposta, jiġifieri hemm sistema mibnija minn dan l-istess Parlament. Dan il-Parlament għadda liġijiet biex meta jkun hemm ċerti issues, jew jekk għandek bżonn tkun taf xi ħaġa, bħal pereżempju jekk kwalifika hijiex tajba, jew jekk tgħoddx, jew jekk hijiex komparabbli, għandek a one-stop-shop, li hija l-Università ta’ Malta, bid-diversi istituzzjonijiet u bil-miljuni kbar li l-Gvern jinvesti fiha sena wara sena. 

F’daqqa waħda issa għandna a dual system. Bir-rispett kollu, ma rridx ninstema’ qisni qed nattakka għaliex ma jien qed nattakka lil ħadd, imma issa għandna dual system. F’daqqa waħda, bl-Att Nru XIX tal-2021, is-Senat u l-expertise kollu spiċċa u l-Ministru se jikkonsulta lill-Kumitat. Forsi se ninstema’ naqra antipatku imma l-Kumitat għandu l-expertise, għandu n-know-how u għandu l-insight? Jekk għandu kollox sew, imma jekk m’għandux hija xi ħaġa perikoluża. Apparti minn hekk, xi kriterji se juża l-Kumitat? Jistgħu jiddeċiedu huma liema degree hija meħtieġa? Jistgħu jiddeċiedu li jrid ikollok degree fil-Biology, pereżempju?! Qed nagħti eżempju redikolu apposta. Ma naħsibx li kien l-ispirtu tal-leġiżlatur li joħloq din id-dual system. Ma jagħmilx sens li għandna sistema fejn jintefqu l-miljuni sena wara sena u mbagħad ngħaddu liġi li biha nibbajpassjaw din is-sistema kollha u f’daqqa waħda l-Università ta’ Malta u s-Senat jispiċċaw. U l-LL.B u l-M.Adv. x’se jsir minnhom? Se nimxu skont x’pariri jagħti l-Kumitat?

ONOR. EDWARD ZAMMIT LEWIS: F’dan il-punt, aktar milli min se jikkonstata xiex tinkwetani l-kwestjoni taċ-ċittadini tal-Unjoni Ewropea. Forsi ma rridux ħafna nies li jiġu hawnhekk u jipprattikaw bħala avukati, però għandna obbligi li assumejniehom diġà. Dak li għedt int, għalkemm qaluli li forsi ma kkonsultajtx, jien ivverifikajtu ma’ dak li jgħidulu l-‘proportionality principal’. Għax inti tista’ tagħmel miżura li tkun a barrier to the right of establishment hekk kif sanċit mill-Unjoni Ewropea? U dak hu l-punt. Inti qed tgħid sew, però li qed tgħid int huwa hurdle għall-persuni barranin li jkunu akkreditati minn Università barranija u jiġu hawn Malta biex jieħdu din l-akkreditazzjoni? Meta teżawrixxi l-argument tiegħek nixtieq li Dr Gaynor Saliba tispjega daqsxejn dan il-punt. Grazzi.

DR IVAN MIFSUD: Il-liġi ta’ qabel, kif emendata fl-2014, kienet tikkejterja għal dan kollu. Fil-fatt, il-kritika tiegħi hija dwar din il-parti li kkowtajt għax imbagħad kif tkompli m’għandniex problemi biha, lanqas mill-ottika ta’ equivalency eċċ. għax din kienet tgħid hekk:

“… il-Ministru, wara konsultazzjoni mas-Senat tal-Università ta’ Malta, jista’ minn żmien għal żmien jippreskrivi, jew għandha grad komparabbli minn xi awtorità kompetenti skont il-prinċipji tar-rikonoxximent reċiproku tal-kwalifiki, wara li tkun studjat il-liġi f’Malta jew f’xi Stat Membru;”.

Mela kienet diġà koperta. U biex inkun fair, fl-Att Nru XIX tal-2021 tkompli l-istess, u nikkwota:

“… jew grad komparabbli, minn awtorità kompetenti oħra, skont il-prinċipji ta’ rikonoxximent reċiproku, wara li jkun studja l-liġi f’Malta jew fi Stat Membru;”.

Id-differenza hija li issa qed ngħidu li l-Ministru, minflok jikkonsulta mas-Senat, jikkonsulta mal-Kumitat. Dan meta wara s-Senat hemm l-istrutturi kollha, inkluż l-NCFHE u l-MQRIC, il-Bologna Process u kollox. Għalfejn warrabniehom u ħloqna sistema paralleli? Dak huwa l-punt tagħna biss; m’aħna qed nipprovaw inżommu lil ħadd barra. Grazzi.

IĊ-CHAIRPERSON: Grazzi. Hawn rimarki jew mistoqsijiet? L-Onor. Joseph Ellis.

ONOR. JOSEPH ELLIS: Sur President, naħseb tajjeb illi l-Ministru jispjega xi skop kien hemm li tinbidel il-liġi minn kif kienet. Kif spjega d-Dekan, jidher li l-liġi kif kienet qabel l-Att Nru XIX tal-2021 kienet tindirizza r-rekwiżiti kollha u as such ma jidhirx li kien hemm il-ħtieġa li tinbidel.

ONOR. EDWARD ZAMMIT LEWIS: Onor. Ellis, inti wkoll kont fil-Kumitat meta ddiskutejnieha.

ONOR. JOSEPH ELLIS: Kien hemm ħafna affarijiet oħrajn u din ma kenitx il-focal point tad-diskussjoni tagħna fil-Kumitat.

ONOR. EDWARD ZAMMIT LEWIS: Għalhekk qegħdin hawnhekk! 

IĊ-CHAIRPERSON: Nistieden lil Dr Gaynor Saliba biex tintervjeni. Hawn permess? (Onor. Membri: Iva)

Il-permess ingħata.

DR GAYNOR SALIBA (Kap (Uffiċċju Legali) tad-Dipartiment tal-Koordinazzjoni għall-Unjoni Ewropea fi ħdan il-Ministeru għall-Affarijiet Barranin u Ewropej): Sur President, bħala Dipartiment tal-Koordinazzjoni għall-Unjoni Ewropea naraw illi d-direttivi tal-Unjoni Ewropea jiġu trasposti fil-liġijiet nazzjonali u nieħdu ħsieb ukoll nikkoordinaw l-azzjonijiet ta’ ksur li l-Kummissjoni tiftaħ kontra Malta. Allura minn dan il-lat hemm xi emendi li nixtieq nipproponi għal din il-liġi għaliex kif nafu, l-oġġettiv tal-Unjoni Ewropea huwa li dejjem tikkonsolida s-suq intern. 

Apparti minn hekk, hemm ukoll l-erba’ libertajiet, fosthom il-libertà tal-istabbiliment u l-libertà tal-provvista tas-servizzi fit-Trattat dwar il-Funzjonament tal-Unjoni Ewropea, li hu supplimentat minn diversi direttivi u anke ġurisprudenza tal-Qorti tal-Unjoni Ewropea. Fost dawn id-direttivi hemm il-Professional Qualifications Directive u speċifikament għall-avukati hemm il-lawyers directive. Kif semma l-Ministru, hemm ukoll id-direttivi dwar il-proporzjonalità u d-direttiva tas-servizzi. 

Fir-rigward tal-lawyers directive rrid ngħid li din l-istess direttiva tgħid li meta persuna – mhux se nsejħilha “avukat” għal raġuni li forsi niġi għaliha ftit aktar tard – li tistudja l-liġi f’pajjiż tal-Unjoni Ewropea tkun trid tmur f’pajjiż ieħor, din il-persuna għandha dritt li wara li jkollha rikonoxximent tal-kwalifiki, tipprattika għall-ewwel tliet snin taħt it-titolu tal-home country tagħha, imbagħad wara dawk it-tliet snin ikollha d-dritt taċċedi għall-professjoni tal-pajjiż li tkun marret fih. F’dan is-sens, meta persuna minn stat membru tiġi Malta, din tkun qed tagħti pariri legali kemm taħt il-liġi tal-home country tagħha, kemm taħt il-liġi tal-Unjoni Ewropea kif ukoll taħt il-liġi internazzjonali. Jiġifieri fl-ewwel tliet snin tagħti pariri taħt il-liġi tal-home country u wara għandha dritt tagħti pariri taħt il-liġi tal-host country ukoll.

Fil-lawyers directive hemm dispożizzjoni, preċiżament is-subartikolu 3 tal-Artikolu 10, li tgħidlek li wara dawk it-tliet snin dan il-professjonist għandu dritt, if he has effectively and regularly pursued his professional activity, jaċċedi għall-professjoni tal-host member state. F’dak is-sens, l-argument ta’ Malta dejjem kien li dak id-dritt huwa li nirrikonoxxu l-kwalifiki u jkun hemm automatic mutual recognition.

ONOR. EDWARD ZAMMIT LEWIS: Meta tgħid “automatic mutual recognition” ifisser li ma jkollux bżonn warrant?

DR GAYNOR SALIBA: Le. L-argument hu ta’ automatic mutual recognition tal-kwalifiki u mhux li wara dawn it-tliet snin dan ikollu dritt għall-warrant. L-argument hu li bħalma l-Maltin, wara li jlestu l-LL.D jew l-M.Adv, ipoġġu għall-eżami tal-warrant, dan il-professjonist li ġej minn pajjiż ieħor tal-Unjoni Ewropea wkoll irid ipoġġi għall-eżami tal-warrant, li għandu bżonnu biss biex jidher quddiem qorti mhux biex jagħti parir legali. 

ONOR. EDWARD ZAMMIT LEWIS: Skużani se ninterrompik, però nixtieq nagħti spjega għaliex dan huwa punt importanti. Għalhekk lill-Onor. Ellis tlabtu jistenna u jisma’ għaliex il-maġġoranza tal-emendi huma ispirati mill-affarijiet li semmew Dr Mifsud u Dr Saliba.

IĊ-CHAIRPERSON: Nistieden lil Dr Stefan Camilleri biex jintervjeni. Hawn permess? (Onor. Membri: Iva)

Il-permess ingħata.

DR STEFAN CAMILLERI (Segretarju Ġenerali tal-Kamra tal-Avukati): Sur President, tista’ Dr Saliba tispjegalna eżattament minn fejn toħroġ din li wara tliet snin trid tagħmel l-eżami tal-warrant biex tidher quddiem il-qorti? Jien ma nafx minn fejn toħroġ din. 

ONOR. EDWARD ZAMMIT LEWIS: Dr Saliba, dik mistoqsija waħda li għamel Dr Stefan Camilleri. It-tieni, hemm distinzjoni bejn persuna pleading before a court u persuna li tipprovdi servizzi legali? 

DR GAYNOR SALIBA: Il-lawyers directive ma ssemmix speċifikament warrant. Is-subartikolu 3 tal-Artikolu 10 isemmi l-like treatment of EU nationals. Ovvjament il-Kummissjoni Ewropea hija favur il-ftuħ u li kull min jiġi minn barra jkun jista’ jidher quddiem il-qrati. Kważi kważi tgħidlek agħtihom aċċess, imbagħad inti tgħidilhom hemm il-klijent u jgħidulek hemm l-indemnity insurance. Jiġifieri l-argument tal-Kummissjoni dejjem ikun li l-like treatment wara tliet snin ifisser li dawn ikollhom il-warrant u aħna dejjem ngħidu li bħalma persuna Maltija, biex tidher quddiem il-qorti, trid iġġib il-warrant, u l-warrant għandha bżonnu biss għal hekk, jiġifieri to plead before a Court …

DR STEFAN CAMILLERI: Naqblu li avukat Malti, biex jipprattika jew jippresta servizzi legali, huma x’inhuma, għandu bżonn warrant? Skont il-Kodiċi tal-Liġijiet tal-Pulizija huwa reat jekk inti tippresta servizzi ta’ avukat meta m’intix avukat. Fl-antik nett hekk kienet, ċjoè l-Kodiċi ta’ Organizzazzjoni u Proċedura Ċivili kien jitkellem fuq to plead before the superior court. Sa fejn naf jien din kienet inbidlet u saret to practice as an advocate. Issa intom qegħdin tgħidu li persuna Maltija li ggradwat mill-Università ta’ Malta għandha dritt tagħti pariri legali.

ONOR. EDWARD ZAMMIT LEWIS: Le.

DR STEFAN CAMILLERI: Hekk qed tgħid.

ONOR. EDWARD ZAMMIT LEWIS: Le, agħtiha ċans tispjega.

DR STEFAN CAMILLERI: Mela nitlobha tispjegahieli għaliex jekk fhimtha sew, qed tgħid li l-warrant għandek bżonnu biss biex tidher quddiem il-qorti.

DR GAYNOR SALIBA: L-argument tagħna għall-EU nationals li jiġu Malta huwa li l-warrant għandhom bżonnu to plead before the court u li persuna Maltija to plead before the court għandha bżonn warrant ukoll. Jiġifieri wieħed ma jistax imur il-qorti mingħajr il-warrant. Issa bl-artikolu 79(1) tal-Kodiċi ta’ Organizzazzjoni u Proċedura Ċivili, kif sostitwit bl-Att Nru XIX tal-2021, qed ngħidu li “l-ebda persuna ma tista’ teżerċita l-professjoni ta’ avukat jew tipprovdi servizzi legali f’Malta” mingħajr il-warrant u allura qed nirrestrinġu li dawk l-EU nationals li jiġu jipprattikaw Malta taħt il-lawyers directive …

ONOR. EDWARD ZAMMIT LEWIS: Meta qed tgħid jipprattikaw, x’qed tfisser?

ONOR. KAROL AQUILINA: Din iddiskutejnieha fl-istadju ta’ Kumitat ta’ dak l-Att! Tant iddiskutejnieha li rreferejna għall-Kodiċi tal-Liġijiet tal-Pulizija biex inkunu ċerti li dik il-biċċa ma nmissuhiex u ma nagħmlux xi ħaġa li tkun inqas minnha!

ONOR. EDWARD ZAMMIT LEWIS: Mhux qed ngħidlek li ma ddiskutejnihiex imma hemm ottika Ewropea għaliha u hemm infringement fuqha. Aħna għandna obbligi mal-Unjoni Ewropea. Issa Dr Camilleri qed jgħid li avukat fis-sens tradizzjonali tiegħu m’hemmx dubju li għandu bżonn warrant, però jekk tiġi persuna jew jekk Malti jaħdem f’kumpanija tas-servizzi finanzjarji għall-argument u ma jmissx mal-klijenti, jiġifieri ma fetaħx uffiċċju Birkirkara bħali, u lanqas ma jmiss mal-qorti, dak x’inhi l-pożizzjoni tiegħu?

ONOR. KAROL AQUILINA: Il-pożizzjoni f’Malta hi li ma jistax. Irid ikollu warrant. U dik hija l-bażi tal-understanding li kellna aħna fil-Kumitat u fil-proċess kollu li segwejna dwar il-liġi.

ONOR. EDWARD ZAMMIT LEWIS: Però din tikkozza mad-dritt Ewropew.

DR STEFAN CAMILLERI: Għaliex tikkozza? L-Establishment Directive tippreskrivi li avukat li ġej minn stat membru ieħor tal-Unjoni Ewropea, diment li għandu l-liċenzja, jew il-warrant, sejjaħlu li trid, biex jipprattika l-professjoni legali f’pajjiżu, Malta hija obbligata tirrikonoxxilu dak id-dritt. Mela avukat Taljan li mhux biss iggradwa imma għandu l-liċenzja li għandu bżonn l-Italja, jista’ jiġi Malta, imur quddiem l-awtorità kompetenti, li huwa d-Dipartiment tal-Ġustizzja, japplika, jistaqsuh biex iġibilhom ħafna provi eċċ. u joħorġulu ċ-ċertifikat. U sa fejn naf jien, sal-lum iċ-ċertifikat għad għandu dak il-provvediment li jgħid li “this does not authorize you to appear before a Court in Malta”. Fil-fatt, kien hemm kawża kostituzzjonali li ma naħsibx li għadha nqatgħet. Imma hemm dan il-famuż ċertifikat li jippermettilu li jipprattika hawn Malta bħal kwalunkwe avukat ieħor, għajr li jidher quddiem il-qorti Maltija. Jiġifieri dan jippermettilu jagħti pariri legali fuq kollox, inkluż il-liġi Maltija. 

Wara tliet snin, hu għandu dritt japplika biex jiġi at par mal-avukat Malti, li jfisser li jkollu d-dritt li saħansitra jidher quddiem il-qrati tagħna. L-Establishment Directive ma titkellimx fuq eżami ta’ warrant, titkellem fuq li l-pajjiż, biex jaċċetta lil dan l-avukat biex jiġi at par mal-avukat Malti, jagħmillu xi forma ta’ interview. Dan l-artikolu qrajnieh ħafna drabi u ma jippreskrivix eżatt x’forma għandha tieħu din l-interview imma jgħid li l-iskop tagħha hu biex tara f’dawk it-tliet snin dan l-avukat esteru kemm kien espost għal-liġi Maltija. Trid tara wkoll dan jekk tgħallimx il-lingwa għaliex jekk se jidher quddiem il-qorti Maltija, m’għandux dritt, għaliex hu Taljan, li jinsisti li jittratta bil-lingwa tiegħu għaliex ladarba he is at par ma’ avukat Malti, irid ikun jaf il-lingwa. Wara li ssirlu din l-evalwazzjoni mbagħad il-pajjiż li qed jirċevih jagħtih id-dritt li jiġi at par. Issa jekk intom qegħdin tgħidu li dan għandu jpoġġi għall-eżami tal-warrant b’mod normali bħal kwalunkwe avukat ieħor, jien għandi d-dubji kemm għandha tiġi interpretata hekk, imma fl-aħħar mill-aħħar ma tagħmillix differenza. 

DR GAYNOR SALIBA: Naqbel ma’ dak li għedt u wara tliet snin id-direttiva tgħid li trid tagħmel dak li jsejħulu “aptitude test”. Issa dak l-aptitude test mhuwiex il-warrant – ovvjament din mhijiex interpretazzjoni tiegħi imma naħseb hija interpretazzjoni tal-Uffiċċju tal-Avukat tal-Istat – u allura wara dawk it-tliet snin dan mhux se jieħu awtomatikament il-warrant.

ONOR. EDWARD ZAMMIT LEWIS: Jien li nixtieq inkun naf hu jekk persuna għamlet tliet snin Malta u marret taħdem ma’ kumpanija tal-gaming jisimha ABC, din mhux neċessarjament iġġib il-warrant biex taħdem Malta hux hekk?

DR GAYNOR SALIBA: Naqblu. 

DR STEFAN CAMILLERI: Għandu raġun il-Ministru. Meta jiġi barrani f’pajjiżna dan ikollu għażla. Jekk hu għandu dritt jipprattika f’pajjiżu u ġie hawn Malta, jista’ jaħdem taħt il-home title tiegħu. Mela jekk hu Taljan, jgħid li hu avvocato, ma jistax jgħid li hu avukat. Wara li jgħaddu t-tliet snin imbagħad ikollu għażla; jew jibqa’ għaddej jipprattika bl-istess mod taħt il-home title tiegħu jew jagħżel li jiġi at par mal-Malti. Jekk jieħu dik il-linja, japplika mal-awtoritajiet u jgħidilhom li jixtieq jiġi at par.

Sa fejn naf jien, għadu ma ġiex iddisinjat dan l-aptitude test imma suppost jeżisti għaliex ilna fl-Unjoni Ewropea u m’għandix dubju li hawn min applika. Id-direttiva ma tippreskrivix jew tiddetta lill-pajjiżi x’forma għandu jieħu dan l-aptitude test. Mela dan l-istranġier ġie Malta jħabbtilna l-bieb u jgħidilna li jrid jiġi at par, u aħna suppost ngħidulu li jrid joqgħod għal dan l-aptitude test, imbagħad isirlu dan l-aptitude test u kollox jiddependi fuq ir-riżultat ta’ dan it-test. Jekk jgħaddi ovvjament jiġi at par. 

ONOR. EDWARD ZAMMIT LEWIS: Aħna qed ngħidu l-istess ħaġa jew qed ngħidu xi ħaġa aktar? 

DR STEFAN CAMILLERI: Jien hekk nafha.

DR GAYNOR SALIBA: Naqbel ma’ Dr Camilleri. Il-Kummissjoni bħalissa qisu għandha furja dwar il-professional qualifications directive u hija tinterpreta l-aptitude test bħala l-warrant imma għalina, anke fuq parir tal-Uffiċċju tal-Avukat tal-Istat, il-warrant mhuwiex aptitude test. Huma żewġ affarijiet differenti. U jekk persuna, wara tliet snin, għamlet l-aptitude test u ġiet at par mal-avukat Malti, separatament biex tidher quddiem il-qrati ta’ Malta trid tagħmel l-eżami tal-warrant. 

ONOR. EDWARD ZAMMIT LEWIS: Għandi mistoqsija oħra importanti. Persuna f’Malta li m’għandha l-ebda intenzjoni tidher quddiem il-qrati, la superjuri u lanqas inferjuri, x’inhi l-pożizzjoni tagħha? 

ONOR. KAROL AQUILINA: Skont dak li għamel dan il-Kumitat u dan il-Parlament, għandha bżonn il-warrant. 

ONOR. EDWARD ZAMMIT LEWIS: Imma jien qed nistaqsiha; għalhekk qegħdin hawnhekk. Kieku ċara, m’iniex qiegħed hawnhekk.

DR GAYNOR SALIBA: L-argument mal-Kummissjoni huwa li persuna Maltija għandha bżonn il-warrant biex tidher quddiem il-qrati iżda biex taħdem ma’ kumpanija tal-gaming, pereżempju, m’għandhiex bżonn warrant. 

ONOR. KAROL AQUILINA: M’aħniex niftiehmu. Malti li jrid jaħdem ma’ kumpanija tal-gaming m’għandux bżonn il-warrant biex jipprovdi servizz legali lil dik il-kumpanija? Hekk qegħdin ngħidu? Jekk inhu hekk, allura din il-liġi li għamilna ma tiswa xejn. 

ONOR. EDWARD ZAMMIT LEWIS: Mhux biex jipprovdi servizz legali lill-kumpanija tal-gaming imma biex jaħdem ma’ kumpanija tal-gaming. 

ONOR. KAROL AQUILINA: U iva, biex jipprovdi servizz legali through l-impjieg! 

ONOR. EDWARD ZAMMIT LEWIS: Le, għax jista’ jkun li lil Dr Stefan Camilleri, pereżempju, tqabbdu kumpanija tal-gaming, hu veru professjonista u jagħtiha l-pariri. Jien qed nistaqsi jekk immur naħdem ma’ kumpanija tal-gaming, għandi bżonn warrant jew le?

ONOR. KAROL AQUILINA: Mhux iva!

DR STEFAN CAMILLERI: Illum hawn ħafna rwoli. Pereżempju għandek avukati li jiġu ma’ kumpaniji tal-gaming bħala Money Laundering Reporting Officer (MLRO) għax illum hawn ħafna regoli u allura dawn xogħolhom ikun li jiċċekkjaw li dawn qegħdin in regola eċċ. Mela hemmhekk int m’intix qed tippresta servizz legali veru u proprju u allura jien nikkontendi li m’għandekx bżonn warrant. Jekk mill-banda l-oħra l-gaming company, jew il-bank, jew whoever qed jimpjegaw avukat biex dak l-avukat jagħtihom pariri legali meta jkollhom bżonn, allura dak l-avukat għandu bżonn il-warrant. 

ONOR. KAROL AQUILINA: Din l-istess kwestjoni li kellna fil-każ tan-nutara tal-banek.

ONOR. EDWARD ZAMMIT LEWIS: M’aħniex niftiehmu. Jien għalhekk ġibthom hawn. Kieku qiegħda ċara ma kontx inġibhom hawnhekk. Jien li rrid inkun naf huwa fir-rigward tal-provision of legal services, jiġifieri mhux li tkun avukat kif nifhmuha tradizzjonalment imma biex tipprovdi servizzi legali, hemm bżonn warrant jew le?

DR GAYNOR SALIBA: Il-kwestjoni ta’ meta wieħed jidher quddiem il-qorti hija ċara. L-interpretazzjoni li qed nieħdu biex nargumentaw mal-Kummissjoni hija li le, persuna li tagħti parir legali mhux f’gaming company, jiġifieri mhux MLRO …

ONOR. EDWARD ZAMMIT LEWIS: Qed titkellem fuq avukat liberu professjonist jew fuq avukat li jaħdem ma’ gaming company ABC Ltd., pereżempju? 

DR GAYNOR SALIBA: Avukat li jaħdem ma’ gaming company ABC Ltd. m’għandux bżonn warrant. Il-warrant għandek bżonnu biss biex tidher il-qorti. Dak huwa l-argument li qed tagħmel Malta, anke b’koordinament mad-Deputat Avukat tal-Istat. 

ONOR. KAROL AQUILINA: Din hija kompletament il-kontra ta’ dak li ddeċieda l-Parlament! Dejjem kienet ċara li jekk int trid tippresta servizz legali f’Malta, trid il-warrant. U l-warrant jagħtih l-Istat Malti, ma tagħtihx il-Kummissjoni Ewropea. Il-Kummissjoni Ewropea se mai tidħol fil-kwestjoni tar-rikonoxximent u affarijiet oħra.

ONOR. EDWARD ZAMMIT LEWIS: Aħna mhux qed ngħidu li l-warrant ma jagħtihx l-Istat Malti. 

ONOR. KAROL AQUILINA: Imma donnu qed nipprovaw ngħidu li ġie xi ħadd u lill-Istat Malti qallu li għal ċerti kategoriji m’għandux bżonn jagħti l-warrant.

ONOR. EDWARD ZAMMIT LEWIS: Il-kwestjoni nqalgħet għax hemm l-infringements.

ONOR. KAROL AQUILINA: Imma din issemmiet l-ewwel darba llum. Dan l-Att m’għaddejniehx sentejn ilu!

ONOR. EDWARD ZAMMIT LEWIS: Għalhekk qiegħed hawnhekk.

DR STEFAN CAMILLERI: Ministru, qed nifhem sew li dan l-avukat li m’għandux warrant qegħdin naċċettaw li minkejja li m’għandux warrant, għandu dritt jippresta servizzi legali? Hekk qegħdin ngħidu?

ONOR. EDWARD ZAMMIT LEWIS: Dr Saliba qed tgħidlek li jkun impjegat mal-kumpanija. Hux hekk, Dr Saliba?

DR STEFAN CAMILLERI: Ma nafx għalfejn weħilna mal-gaming! Ħalli nagħti eżempju ieħor. Ejjew nieħdu avukat fl-uffiċċju legali ta’ bank. Dan jaħdem full-time mal-bank, ma jidhirx il-qorti u jagħti pariri legali lill-bank fuq affarijiet ta’ natura legali, u anke jiddraftja kuntratti, jivvettja kuntratti, whatever. Jiġifieri dan qed ngħidu li m’għandux bżonn warrant? 

Dan iwassalna għal punt ieħor. L-avukat li għandu warrant huwa soġġett għad-dixxiplina u għall-Kodiċi ta’ Etika tal-avukati, u allura jaqa’ fil-ġuriżdizzjoni tal-kumitat responsabbli mid-dixxiplina, li issa nbidlet il-kompożizzjoni tiegħu. Dak il-kumitat, fost affarijiet oħra, għandu dritt inneħħilek il-warrant biex ma tkunx tista’ tipprattika. Issa jekk aħna se ngħidu li biex inti tippresta servizzi legali barra l-qorti m’għandekx bżonn warrant, ifisser li dawn in-nies mhuma accountable lejn ħadd u jekk dawn jiksru l-Kodiċi ta’ Etika, dan il-kumitat, li issa kabbarnielu l-poteri, lanqas se jkollu ġuriżdizzjoni fuq dan l-avukat u allura se noħolqu sistema jew sitwazzjoni fejn avukati li ma jipprattikawx il-qorti jistgħu jagħmlu li jridu għaliex mhuma accountable lejn ħadd. Ministru, fil-prattika mhux hekk tfisser?

ONOR. EDWARD ZAMMIT LEWIS: Ma tfissirx hekk.

DR STEFAN CAMILLERI: Hekk tfisser jekk dan il-kumitat m’għandux ġuriżdizzjoni fuqu. Għax il-kumitat x’jagħmel? Mhux ineħħilek il-warrant jekk ksirt il-Kodiċi ta’ Etika?!

DR GAYNOR SALIBA: Ovvjament din mhijiex pożizzjoni tiegħi, jiġifieri m’iniex qed ngħidlek min għandu jkollu l-warrant u min m’għandux, dik hija xi ħaġa beyond me, però dak huwa l-argument li qed nagħmlu. Jien l-issue li għandi tittratta l-artikolu 79(1) kif ġie sostitwit bl-Att Nru XIX tal-2021 għaliex dan issa jgħid:

“(1) No person may exercise the profession of advocate …”,

– s’hemmhekk naqblu – 

“… or provide legal services in Malta or otherwise hold himself out as providing any legal service in Malta without the authority of the President of Malta granted by warrant …”.

Jien fuq din il-parti li għandi issue. Sal-kelma “advocate” naqbel.

ONOR. KAROL AQUILINA: X’inhi l-pożizzjoni tal-Gvern Malti? Jiġifieri l-pożizzjoni tal-Gvern Malti hi li min irid jippresta servizzi legali f’Malta għandu bżonn warrant jew le? Għaliex minn hemmhekk irridu nibdew. Jekk din hija kwestjoni kontenzjuża bejn il-Gvern Malti u l-Kummissjoni Ewropea, madwar din il-mejda nistgħu nieħdu pożizzjoni komuni u ngħidu li dik għandha tkun il-pożizzjoni li tittieħed u l-Oppożizzjoni tappoġġjaha. Però jekk se nibdew ngħidu affarijiet oħrajn, imbagħad nargumentaw dwarhom. Imma naħseb huwa ovvju li l-pożizzjoni bażika għandha tkun dik.

IĊ-CHAIRPERSON: Grazzi. Aktar rimarki? Is-Segretarju Parlamentari Stefan Zrinzo Azzopardi.


ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Sur President, se nagħmel osservazzjoni. Dr Saliba qrat il-liġi kif ġiet emendata u jien qed nifhem li wieħed, biex jipprattika f’Malta jrid ikollu warrant maħruġ mill-President tar-Repubblika. Minn kif spjega Dr Camilleri, hemm ukoll il-fatt li jekk Taljan, li għandu warrant maħruġ mis-sistema Taljana, ġie Malta u abbażi ta’ dak il-warrant xorta jista’ jipprattika u jagħti pariri imma ma jidhirx il-qorti, mela allura d-diffikultà li għandna hija li kif ġiet emendata l-liġi lil dan eskludejnieh. Is-soluzzjoni tista’ tkun li jekk dik il-parti fejn qed ngħidu li jrid ikollok il-warrant maħruġ mill-President ta’ Malta jew inkella xi forma ta’ awtorizzazzjoni oħra minn xi Stat Membru ieħor …

ONOR. EDWARD ZAMMIT LEWIS: Allura mhuwiex warrant!

ONOR. STEFAN ZRINZO AZZOPARDI: Ejja għall-mument nifhmu ftit il-mekkaniżmu u mbagħad naraw daqsxejn it-terminoloġija kif l-aħjar li nistradawha. Jekk il-warrant se jkun dik l-awtorizzazzjoni li tagħtik il-jedd li tippresta s-servizzi ta’ avukat fl-estraġudizzjarju kif ukoll fil-ġudizzjarju, mela l-warrant hu dak li jagħtik l-awtorizzazzjoni sħiħa. Imma jekk aħna mbagħad se nagħmlu kwalifika fejn ngħidu li jekk inti awtorizzat minn stat membru ieħor tal-Unjoni Ewropea u b’dik l-awtorizzazzjoni tista’ tippresta servizzi iżda mhux tittratta quddiem il-qrati, allura so be it. Hemmhekk imbagħad tiġi dik il-kwestjoni ta’ wara t-tliet snin li kontu qegħdin tispjegaw aktar qabel, ċjoè li wieħed jista’ jiġi at par.

ONOR. EDWARD ZAMMIT LEWIS: Għalhekk trid tinbidel, kif qed tgħid ukoll Dr Saliba.

ONOR. STEFAN ZRINZO AZZOPARDI: Jien qed nagħmel din l-osservazzjoni għaliex kellna ħafna sottomissjonijiet hawnhekk u naħseb konna qegħdin nintilfu daqsxejn mat-triq. Bħala Parlament xorta nibqgħu bil-pożizzjoni li rridu li biex wieħed jagħti s-servizzi tiegħu bħala avukat, irid ikollu xi forma ta’ awtorizzazzjoni.

ONOR. EDWARD ZAMMIT LEWIS: Jew warrant jew …

ONOR. STEFAN ZRINZO AZZOPARDI: Ejja ngħidulu warrant. 

ONOR. KAROL AQUILINA: Liċenzja hija ekwivalenti għal warrant. 

ONOR. STEFAN ZRINZO AZZOPARDI: Jien għalhekk użajt awtorizzazzjoni għaliex awtorizzazzjoni tista’ tfisser …

ONOR. EDWARD ZAMMIT LEWIS: Tfisser li m’għandekx warrant.

ONOR. STEFAN ZRINZO AZZOPARDI: Hekk hu, għaliex il-warrant jagħtik id-dritt li tittratta. Naħseb irridu nistradaw l-argument f’dik id-direzzjoni fil-fehma umli tiegħi.

DR GAYNOR SALIBA: Naqbel, però din mhijiex xi ħaġa tiegħi, naħseb hija aktar xi ħaġa tal-Ministru. F’dak is-sens naħseb li rridu niddefinixxu wkoll x’inhuma legal services għaliex ikun hemm persuni – u naħseb li hemm – li ma ġabux warrant.

ONOR. KAROL AQUILINA: Meta pprovajna niddefinixxu legal services f’dan il-Kumitat kulħadd spara fuqha! Kien hawn proposta ta’ x’inhuma legal services u kulħadd spara fuqha! U biex ngħid kollox, dik kienet biċċa xogħol li għamlu l-Kamra tal-Avukati.

ONOR. EDWARD ZAMMIT LEWIS: Onor. Aquilina, l-emendi li għaddejna aħna rajtuhom, għax aħna qed nipprovaw nissanaw din is-sitwazzjoni?

ONOR. KAROL AQUILINA: L-emenda li rajt issa bl-ebda mod ma tiddefinixxi legal services.

ONOR. EDWARD ZAMMIT LEWIS: Ma tiddefinixxix legal services, imma tindirizza din il-preokkupazzjoni.

ONOR. KAROL AQUILINA: Tieħu l-aktar triq faċli ’l barra!

IĊ-CHAIRPERSON: Grazzi. Aktar rimarki? L-Onor. Joseph Ellis.

ONOR. JOSEPH ELLIS: Jekk din id-diskussjoni hija motivata minn xi tħassib li għandha l-Kummissjoni Ewropea, tajjeb inkunu nafu jekk il-Kummissjoni Ewropea għamlitx xi komunikazzjoni mal-Gvern Malti. 

ONOR. EDWARD ZAMMIT LEWIS: Mhux ovvja!

ONOR. JOSEPH ELLIS: Le, mhux ovvja. 

ONOR. EDWARD ZAMMIT LEWIS: Tkellem Dr Saliba.

ONOR. JOSEPH ELLIS: Jimporta nikkonkludi l-kumment tiegħi?

IĊ-CHAIRPERSON: Onor. Ellis, kompli.

ONOR. JOSEPH ELLIS: Naħseb kwalunkwe stat membru tal-Unjoni Ewropea għandu dritt jirregola min għandu dritt li jippresta servizzi ta’ natura legali. Il-kwestjoni hija differenti. Il-kwestjoni hija dawk in-nies li fl-istat membru tagħhom huma kwalifikati li jipprestaw servizzi ta’ natura legali, meta jmorru jgħixu fi stat membru ieħor tal-Unjoni Ewropea kif se jingħataw id-dritt li jipprestaw servizzi legali bħallikieku kienu qegħdin jipprestaw dawk is-servizzi fl-istat membru fejn huma ngħataw ir-rikonoxximent? Ma naħsibx li l-Unjoni Ewropea trid li xi kwalunkwe stat b’xi mod u manjiera jnaqqas ir-rekwiżiti biex iċ-ċittadini tiegħu jkunu jistgħu jipprestaw …

ONOR. EDWARD ZAMMIT LEWIS: Mhux qed ngħidu hekk.

ONOR. JOSEPH ELLIS: Jekk hemm xi komunikazzjoni mill-Kummissjoni Ewropea naħseb tajjeb ikollna kopja tagħha biex naraw x’qed jinkwietaha. Issa qed nara fuq fuq il-lawyers directive u ma jidhirx li hemm xi affarijiet li huma insormontabbli. 

IĊ-CHAIRPERSON: Grazzi. Dr Saliba.

DR GAYNOR SALIBA: Hemm EU pilot f’dan is-sens, jiġifieri hemm pre-infringement proceedings kontra Malta, però l-Kummissjoni ħarġet l-EU pilot mingħajr ma kienet għadha rat l-Abbozz ta’ Liġi. Aħna konna rajnieh l-Abbozz ta’ Liġi u l-artikolu 79 dak iż-żmien kien aċċettabbli, imma ovvjament meta nbidel u ġie jinkludi wkoll is-servizzi legali, ġie jopponi l-argument li għamilna biex nipprovaw inżommu l-istatus quo mal-Kummissjoni.

ONOR. KAROL AQUILINA: Jiġifieri jien qed nifhem sew li l-Att dwar Riforma fil-Professjonali Legali li għaddejna ma sarx minħabba l-Moneyval imma sar minħabba l-infringement proceedings tal-Kummissjoni Ewropea?

DR GAYNOR SALIBA: Le, il-Kummissjoni lanqas kienet indunat b’dak l-Abbozz ta’ Liġi.

ONOR. KAROL AQUILINA: Le, mhux il-Kummissjoni, il-Gvern Malti. 

ONOR. EDWARD ZAMMIT LEWIS: Dr Saliba, l-emenda li qed tipproponi għal xiex inhi mmirata?

DR GAYNOR SALIBA: Biex nibqgħu konformi mar-risposta li għamilna aħna fl-EU pilot, jiġifieri li l-warrant għandek bżonnu biex tidher quddiem il-qorti. 

ONOR. KAROL AQUILINA: Allura f’dak il-każ jien se nitlob li jiġu ppreżentati dawn id-dokumenti, biex inkunu nafu eżattament fuq xiex qed nitkellmu.

IĊ-CHAIRPERSON: Dr Camilleri.

DR STEFAN CAMILLERI: Irridu nagħmlu distinzjoni bejn kwalifika mill-università u l-liċenzja, jew il-warrant, jew iċ-ċertifikat jew whatever, li jagħtik id-dritt li tipprattika. Sa fejn naf jien, kull pajjiż membru tal-Unjoni Ewropea għandu l-istess sistema, fejn inti tiggradwa mill-università u sussegwentement trid tpoġġi għall-bar exam, ikun kif ikun, biex tkun tista’ tipprattika. Allura li jkollok biss kwalifika akkademika ma tagħtikx id-dritt li inti tipprattika l-professjoni. Naqblu s’hemm? 

Sa fejn naf jien ukoll, imma nitolbok tikkoreġini Dr Saliba, l-Establishment Directive, minħabba r-right of free movement of persons and free movement of services, kellha bilfors tirrikonoxxi li anke avukati jistgħu jiċċaqilqu minn stat membru għall-ieħor tal-Unjoni Ewropea. Allura bħala pajjiż kellna nirrikonoxxu li avukat barrani jista’ jiġi Malta u jista’ jipprattika. Issa jien jidhirli li l-awtorità kompetenti xogħolha hu li tivvettja l-applikazzjoni ta’ dak l-avukat u mhux biss tara li huwa għandu l-kwalifika akkademika imma li għandu wkoll il-liċenzja, jew il-warrant or whatever, skont ir-regoli ta’ dak il-pajjiż biex ikun jista’ jippresta servizzi legali. Jekk hu jissodisfa ż-żewġ kriterji, jiġifieri kemm il-kwalifika akkademika kif ukoll iċ-ċertifikat u l-liċenzja biex jipprattika, aħna għandna obbligu nirrikonoxxuh. U l-Malti jagħmel l-istess. Mela l-Malti jrid ikollu warrant f’Malta u meta jmur l-Italja biex jippresta servizzi legali, l-awtorità kompetenti Taljana trid tara mhux biss li huwa ggradwa mill-Università ta’ Malta u għandu l-kwalifika imma li għandu wkoll il-warrant maħruġ mill-Istat Malti li jawtorizzah jipprattika.

Il-liġi Maltija tgħid li biex tipprattika ta’ avukat għandek bżonn warrant. Il-barrani li jiġi hawnhekk, l-Istat Malti ma jistax jimponilu li jagħmel l-eżami tal-warrant imma għandu d-dritt, skont dik id-direttiva, li jiżgura li jista’ jipprattika u jippresta servizzi legali f’pajjiżu. Allura mhux qed nifhem minn fejn ħarġet din li m’għandekx bżonn warrant biex tipprattika. Lill-barrani ma nistax ngħidlu trid tagħmel l-eżami tal-warrant imma għandi d-dritt, bħala Stat Malti, nara li dik il-persuna hija awtorizzata tipprattika f’pajjiżha.

DR GAYNOR SALIBA: Naqbel miegħek perfettament imma peress li l-artikolu 79(1) qed jgħid li a person may not provide legal services without the authority of the President of Malta granted by a warrant, hemmhekk …

DR STEFAN CAMILLERI: Għalhekk l-Onor. Zrinzo Azzopardi qal biex tiġi emendata dik il-biċċa, u jien naqbel miegħu mija fil-mija. Inti qed tgħid li biex tippresta servizzi legali, ħlief biex tidher quddiem il-qorti, m’għandekx bżonn warrant. Dawn huma żewġ affarijiet totalment differenti. Naħseb jien u l-Onor. Zrinzo Azzopardi qed ngħidu l-istess ħaġa; aħna qed ngħidu li jrid ikollok xi ħaġa u mhux ma jkollok xejn!

ONOR. KAROL AQUILINA: Sur President, nissuġġerixxi li nissospendu ftit. 

IĊ-CHAIRPERSON: Hawn qbil? (Onor. Membri: Iva) Il-Kumitat qiegħed jiġi sospiż. 

Fit-3.03 p.m. il-Kumitat ġie sospiż u rriżuma fit-3.21 p.m.


IĊ-CHAIRPERSON: Nilqagħkom lura għal dan il-Kumitat. Ingħaqdet magħna Dr Andria Buhagiar, li hija d-Deputat Avukat tal-Istat, u għaldaqstant nitlob lill-Ministru biex jispjega fejn wasalna u jdaħħal fil-kuntest lil Dr Buhagiar.

ONOR. EDWARD ZAMMIT LEWIS: Dr Buhagiar, weħilna fuq il-punt tal-provision of legal services, mhux biss minn prattikanti fi stati membri oħrajn li jiġu Malta u jagħmlu tliet snin, però wkoll minn Maltin li wara li jiggradwaw mill-Università they never plead before a superior or an inferior court imma jaħdmu f’oqsma totalment differenti. Jiġifieri l-punt huwa dwar il-ħtieġa li skont id-dritt komunitarju, dawn ikollhom warrant. Għaldaqstant nixtieqek tispjega dawn id-different permutations, anke wara li pprovat tagħti spjega Dr Saliba. Grazzi.

IĊ-CHAIRPERSON: Nistieden lil Dr Andria Buhagiar biex tintervjeni. Hawn permess? (Onor. Membri: Iva)

Il-permess ingħata.

DR ANDRIA BUHAGIAR (Deputat Avukat tal-Istat): Sur President, jien naħdem ħafna fil-qasam tal-liġi tal-Unjoni Ewropea. Ir-rekwiżit tal-warrant huwa strettament rekwiżit nazzjonali, jiġifieri mhuwiex impost bl-ebda mod mil-liġi tal-Unjoni Ewropea. Bażikament il-problema nqalgħet peress li fil-passat kien hemm tnejn li kellhom ċertifikat ta’ barrister, mogħti mill-qrati tar-Renju Unit, ovvjament pre-Brexit, u dawn ġew Malta u invokaw, fl-opinjoni tiegħi skorrettement, il-lawyers directive u l-professional qualifications directive u ppretendew li peress li diġà kellhom dan iċ-ċertifikat ta’ barrister, dan għandu jissarraf awtomatikament fil-warrant Malti. 

L-argument tagħna u tal-Ministeru għall-Ġustizzja dejjem kien li din mhijiex xi ħaġa regolata fuq livell ta’ Unjoni Ewropea u li d-Direttiva 2005/36, li hija d-direttiva dwar il-professional qualifications, tgħidlek li biex tistabbilixxi ruħek taħt it-titolu tal-pajjiż ospitanti trid tissodisfa r-rekwiżiti kollha tal-liġi nazzjonali. Fil-fatt, l-artikolu 13 ta’ din id-Direttiva jgħid “under the same conditions as apply to its nationals”. Issa l-Kummissjoni, wisq probabbli għaliex kellha lmenti minn dawn l-istess nies, qiegħda tipprova targumenta li aħna għandna nagħtu l-warrant almenu wara tliet snin prattika f’Malta minn migrant lawyer.

ONOR. EDWARD ZAMMIT LEWIS: Warrant jew jiġi kondott xi aptitude test u jinħareġ ċertifikat? Ovvjament qed nitkellmu dwar nies li ġejjin minn stati membri oħrajn. 

DR ANDRIA BUHAGIAR: L-aptitude test jirrigwarda l-istadju tar-rikonoxximent tal-kwalifiki professjonali u f’Malta m’għandna l-ebda aptitude test to date. Se mai hija l-Università li għandha tagħmel l-aptitude test għaliex l-Università taf x’tip ta’ study units ikollha u tista’ tikkompara l-istudy units tal-pajjiż barrani u tgħid li dawk id-degrees huma komparabbli. Però sal-lum il-ġurnata Malta qatt ma applikat l-ebda tip ta’ aptitude test. Jiġifieri jekk għandek a valid law degree minn kwalunkwe stat membru, dik hija awtomatikament rikonoxxuta. It-threshold tiġi meta wieħed jiġi biex joqgħod għall-eżami tal-warrant għaliex aħna ngħidu li l-eżami tal-warrant m’għandu assolutament xejn x’jaqsam ma’ kwalifika professjonali, għaliex warrant huwa liċenzja jew permess bħal fil-każ ta’ barrister u ta’ avvocato.

ONOR. EDWARD ZAMMIT LEWIS: Dr Buhagiar, ejja ninsew in-nies li potenzjalment jiġu minn stati membri oħra; il-warrant f’Malta, għal dak li jirrigwarda l-provvista ta’ servizzi legali, huwa xi ħaġa li japplika għal kulħadd jew il-warrant huwa ristrett għal ċerta attività legali? 

DR ANDRIA BUHAGIAR: Il-warrant huwa regolat strettament mill-Kodiċi ta’ Organizzazzjoni u Proċedura Ċivili, Kap. 12 tal-Liġijiet ta’ Malta; jekk m’iniex sejra żball mill-artikoli 79 sa 81. Il-warrant huwa rikjest biss jekk wieħed jixtieq jirrappreżenta klijenti quddiem il-qrati Maltin. Jekk se jagħmel strettament office job, m’għandux bżonnu l-warrant. Għalhekk f’Malta hawn avukati, anke minn pajjiżi barranin, li qegħdin jagħtu pariri, inkluż fuq id-dritt Malti, u m’għandhomx warrant. 

ONOR. EDWARD ZAMMIT LEWIS: Dr Buhagiar, l-ewwel nett minn ottika legali x’tifhem b’office job? It-tieni, din minn fejn toħroġ? Inti qed talludi għal persuna li qatt ma resqet il-qorti però taħdem f’gaming company, għall-argument, u f’dan il-każ dik x’inhi l-pożizzjoni tagħha? 

DR ANDRIA BUHAGIAR: Jien ma nara l-ebda liġi li timponi li biex inti tipprovdi pariri legali għandek bżonn il-warrant. Peress li l-warrant huwa regolat mill-Kap. 12 tal-Liġijiet ta’ Malta, il-warrant huwa rikjest jekk inti tixtieq tirrappreżenta lill-klijenti quddiem il-qrati Maltin. 

ONOR. KAROL AQUILINA: Aħna għadna kif għaddejna liġi li tgħid hekk!

DR STEFAN CAMILLERI: Sa fejn naf jien, il-Kodiċi ta’ Organizzazzjoni u Proċedura Ċivili jitkellem dwar il-bżonn ta’ warrant biex tipprattika bħala avukat u mhux biex tidher quddiem il-qrati Maltin biss. Kienet hekk oriġinarjament ħafna snin ilu u sussegwentement kienet inbidlet għaliex avukat tradizzjonalment kien magħruf li dejjem jaħdem il-qorti iżda maż-żmien il-professjoni żvolġiet u llum għandek il-minoranza li jaħdmu l-qorti.

ONOR. EDWARD ZAMMIT LEWIS: Forsi għandek 20%.

DR STEFAN CAMILLERI: Dwar il-kwestjoni li avukat barrani jiġi Malta, inti għedt li dak m’għandux bżonn warrant. Naqblu, imma li biex jiġi jipprattika taħt il-home title tiegħu mhux biss għandu jkollu kwalifika minn università f’pajjiżu imma għandu jkollu wkoll il-liċenzja li l-pajjiż tiegħu jagħti lil kull avukat biex ikun jista’ jipprattika?

DR ANDRIA BUHAGIAR: Iva, ikun hemm certificate of registration according to the lawyers directive li jinħareġ mill-president. 

DR STEFAN CAMILLERI: Qed ngħidu żewġ affarijiet differenti. Ejjew nieħdu l-eżempju ta’ avukat Taljan li jrid jiġi jipprattika Malta taħt l-Establishment Directive. Biex ikun jista’ jipprattika Malta, apparti l-kwalifika akkademika naqblu li jrid ikollu wkoll il-liċenzja, jew il-warrant, sejjaħlu li trid, minn pajjiżu biex ikun jista’ jipprattika ta’ avukat?

DR ANDRIA BUHAGIAR: Dan dejjem jiddependi mil-liġi nazzjonali tal-pajjiż minn fejn jiġi. I am not aware of any member states fejn m’hemmx xi tip ta’ warrant. Jekk hemm stati membri fejn inti kulma għandek bżonn hija kwalifika universitarja, mela Malta ma tistax timponi li dan għandu bżonn warrant li ma jeżistix taħt il-liġi ta’ pajjiżu. 

DR STEFAN CAMILLERI: Naqblu, imma issa qed noħolqu problema li ma teżistix għaliex sa fejn naf jien, u inti għedt l-istess ħaġa, kull pajjiż membru tal-Unjoni Ewropea, apparti l-kwalifika akkademika, jimponi xi forma ta’ liċenzja, jew li wieħed ikun member of the bar eċċ. Allura inti trid tilħaq ċerti thresholds biex tkun tista’ tipprattika. Li inti ggradwajt biss mhijiex suffiċjenti. Naqblu s’hemm?

DR ANDRIA BUHAGIAR: Naqblu. Inti dejjem trid timxi mal-liġi tal-pajjiż minn fejn ikun ġej dak li jkun.

DR STEFAN CAMILLERI: Kollox sew. Jekk qed nifhmek tajjeb però inti qed tgħid li f’Malta, avukat li ma jipprattikax il-qorti u jiftaħ uffiċċju, għandu t-tabella barra, whatever, u qed jippresta servizzi legali, bħal jiddraftja kuntratti …

DR ANDRIA BUHAGIAR: Dak ma jistax isejjaħ lilu nnifsu avukat. Jiġifieri ma jistax juża t-titolu ta’ “avukat” għaliex it-titolu ta’ avukat il-qorti tagħtih biex dak li jkun ikun jista’ jipprattika l-qorti u mhux biex joqgħod fl-uffiċċju tiegħu jagħti l-pariri!

DR STEFAN CAMILLERI: Għaliex le? Minn fejn toħroġ din? 

IĊ-CHAIRPERSON: Nistieden lil Dr Christopher Soler biex jintervjeni. Hawn permess? (Onor. Membri: Iva)

Il-permess ingħata.

DR CHRISTOPHER SOLER (Avukat tal-Istat): Mhux biex niddefendi l-punt tad-Deputat Avukat tal-Istat imma m’hemm l-ebda konklużjoni oħra li wieħed jista’ jasal għaliha meta jaqra l-liġi. Fil-fatt, l-artikolu 79 jgħid hekk:

“79. (1) No person shall exercise the profession of advocate without the authority of the President of Malta granted by warrant under Public Seal of Malta.”.
Sussegwentement hemm l-Oath of Office u tgħidlek:

“I …… do swear, that I will faithfully and with all honesty and exactness perform the duties of advocate in the courts of justice of Malta”.

Aktar ċara minn hekk ma tistax tkun.

DR STEFAN CAMILLERI: Le, x’jiġifieri! Inti trid tibda bl-ewwel waħda u mhux bil-ġurament.

ONOR. EDWARD ZAMMIT LEWIS: Jiġifieri mhu xejn il-ġurament?!

DR STEFAN CAMILLERI: Le, mhux hekk qed ngħid. L-artikolu 79 jgħid li “l-ebda persuna ma tista’ teżerċita l-professjoni ta’ avukat mingħajr l-awtorità tal-President ta’ Malta mogħtija permezz ta’ warrant taħt Siġill Pubbliku ta’ Malta”. Jekk intom tieħdu l-briga li tmorru taraw meta ġie emendat dan l-artikolu ssibu li oriġinarjament kien jitkellem fuq li avukat, biex jidher quddiem il-qorti, kellu bżonn il-warrant u maż-żmien, peress li l-professjoni legali nbidlet u kif għedna aktar kmieni, il-maġġoranza llum lanqas jidhru quddiem il-qorti, inħasset il-ħtieġa li tinbidel il-liġi biex l-avukati kollha, inklużi dawk li ma jidhrux quddiem il-qorti, ikunu meħtieġa li jkollhom warrant. 

Possibbli qegħdin ngħidu li l-maġġoranza tal-avukati li ma jidhrux il-qorti m’għandhomx warrant u mhuma accountable lejn ħadd?! 

ONOR. EDWARD ZAMMIT LEWIS: X’jiġifieri mhuma accountable lejn ħadd! 

DR STEFAN CAMILLERI: Għidli lejn min huma accountable! Jekk m’għandhomx warrant lejn min huma accountable?!

ONOR. JOSEPH ELLIS: Naħseb qegħdin ninsew dak li ilu miktub fil-Kodiċi tal-Liġijiet tal-Pulizija. Dr Buhagiar għadha kemm qaltilna li m’hemm imkien fil-liġi imma l-artikolu 42 tal-Kodiċi tal-Liġijiet tal-Pulizija jgħid hekk:

“42. Għall-finijiet ta’ din it-Taqsima ta’ dan il-Kodiċi l-kelma “ħottab” tfisser kull persuna li, fil-waqt li ma jkunx avukat jew prokuratur legali jew nutar pubbliku kwalifikat kif imiss skont il-liġijiet ta’ Malta, jindaħal, bi ħlas ta’ xi dritt, rigal jew rimunerazzjoni sew bi flus jew bi ħwejjeġ oħra, jew b’xi tpattija oħra, li jagħmel xi waħda mill-ħwejjeġ li ġejjin:

(a) li jabbozza jew iħejji, ħlief fuq ordnijiet diretti u fuq ir-responsabbiltà ta’ avukat jew ta’ prokuratur legali jew ta’ nutar pubbliku, xi affidavit, testment, kuntratt ta’ bejgħ, kuntratt ta’ ċens jew ta’ kiri, trasferiment, transazzjoni, wegħda ta’ bejgħ, jew xi kuntratt ieħor jew kitba privata oħra jew xi rikors ġuramentat jew libell jew nota ta’ eċċezzjonijiet jew petizzjoni jew risposta jew rikors jew xi dokument ieħor ġudizzjarju jew extra ġudizzjarju;

(b) li jagħti lil xi persuna parir legali, sew bil-fomm jew bil-miktub;

(ċ) li jfittex klijenti għal xi avukat jew prokuratur legali jew nutar pubbliku.”.

Mela allura mhu minnu xejn li avukat bilfors irid jippresta s-servizzi tiegħu l-qorti. Hawnhekk il-liġi stess qiegħda tirrikonoxxi li ħadd ma jista’ jagħti pariri legali jekk mhuwiex avukat jew prokuratur legali jew nutar.

ONOR. EDWARD ZAMMIT LEWIS: Dr Buhagiar qed tgħidlek li avukat hija definita u li wieħed ma jistax jagħmilha ta’ avukat għax tkun misrepresentation. Il-qorti kellna saħansitra każijiet ta’ tobba. Niftakar kien hemm wieħed għamilha ta’ tabib minn Ħal Għaxaq. 

DR STEFAN CAMILLERI: Meta wieħed jiggradwa mill-kors tal-liġi fl-Università ma jfissirx li huwa avukat. Huwa l-warrant li jagħmlu avukat. Huwa jkollu biss degree fil-liġi. L-Onor. Ellis għadu kemm qara mill-Kodiċi tal-Liġijiet tal-Pulizija, li semmejt jien fil-bidu, u dan espressament jgħidlek li biex inti tippresta servizzi ta’ avukat – u hemmhekk jagħtik l-elenku tagħhom – trid tkun avukat. Issa jekk biex tkun avukat għandek bżonn il-warrant ifisser li jekk inti m’għandekx il-warrant, ma tistax tippresta dawk is-servizzi! Daqshekk kumplikata?!

ONOR. JOSEPH ELLIS: Din ilha hekk mill-1947, jiġifieri qabel ma dħalna fl-Unjoni Ewropea, u ħadd ma qajjem xejn!

ONOR. EDWARD ZAMMIT LEWIS: Dak jittratta a criminal offence u s-suġġett fil-bidu tar-reat huwa avukat.

ONOR. KAROL AQUILINA: Le, Ministru. 

ONOR. EDWARD ZAMMIT LEWIS: Ara kif inhi d-diċitura. 

ONOR. KAROL AQUILINA: Tant mhuwiex hekk li meta konna fi stadju ta’ Kumitat konna qgħadna attenti li ma nagħmlux xi ħaġa differenti minn dak li hemm miktub f’dan l-artikolu proprju biex inħallu dak isseħħ, għaliex dak huwa aktar tassattiv. Dik il-problema li kellna!

DR CHRISTOPHER SOLER: Qegħdin naqblu li l-artikolu 42 tal-Kodiċi tal-Pulizija mhuwiex intiż biex jagħmel jew jagħti l-parametri tal-avukat u d-definizzjoni tal-avukat? Naħseb hija pależi!

ONOR. KAROL AQUILINA: Le, agħar minn hekk! Dak l-artikolu jgħid li jekk inti tipprova tagħmel xi waħda minn dawk mingħajr il-warrant huwa reat mhux sempliċement ksur. 

ONOR. EDWARD ZAMMIT LEWIS: Għalhekk! Jiġifieri dik hija misrepresentation. 

ONOR. JOSEPH ELLIS: Il-Kodiċi ta’ Organizzazzjoni u Proċedura Ċivili jgħid li biex tipprattika ta’ avukat irid ikollok il-warrant u l-Kodiċi tal-Liġijiet tal-Pulizija jgħidlek li ħadd ma jista’ jagħti pariri legali jekk ma jkunx avukat jew prokuratur legali jew nutar. 

ONOR. KAROL AQUILINA: Jekk għandhiex tinbidel huwa argument ieħor. 

ONOR. JOSEPH ELLIS: Dan l-aħħar emendajna l-liġi tan-nutara biex nagħmluha li jistgħu jagħtu l-pariri meta kienet diġà qiegħda fil-liġi, imma ħafna drabi nerġgħu nivvintaw ir-rota!

ONOR. KAROL AQUILINA: Anzi, għamilna aktar minn hekk; għamilnieha li jekk int nutar taħdem ma’ bank, iżżomm il-warrant sakemm ma tipprattikax ċerti affarijiet. Jiġifieri għamilnieha li n-nutar jista’ jagħmel ċertu xogħol.

ONOR. EDWARD ZAMMIT LEWIS: In-nutar huwa public officer, mhuwiex professjonist. 

ONOR. KAROL AQUILINA: Mhijiex kwestjoni ta’ hekk.

DR ANDRIA BUHAGIAR: Forsi veru li l-liġi li għadek kif ikkwotajt għandha bżonn ċerta kjarifika għaliex naħseb hemm distinzjoni bejn “avukat” miktuba bi small letter, li huwa persuna gradwata bħala avukat, u “Avukat” b’capital letter, li huwa xi ħadd li għandu l-warrant ta’ avukat għaliex fil-Malti m’għandniex żewġ kelmiet differenti. Fl-Ingliż għandna “lawyer” u “advocate”. Issa l-emenda għall-artikolu 79 tal-Kodiċi ta’ Organizzazzjoni u Proċedura Ċivili jien l-ewwel darba li qed naraha, u din tgħidlek hekk: 

“L-ebda persuna ma tista’ teżerċita l-professjoni ta’ avukat jew tipprovdi servizzi legali f’Malta …”.

Din toħloq problema.

ONOR. JOSEPH ELLIS: Bir-rispett kollu, dik l-emenda qiegħda tirrifletti dak li diġà hemm fil-Kodiċi tal-Liġijiet tal-Pulizija u jien dakinhar kont antiċipajtha.

DR CHRISTOPHER SOLER: Dr Buhagiar għamlet kumment importanti ħafna u qalet li dak li hemm issa fl-Att Nru XIX tal-2021 huwa problema. Tista’ allura tispjega għaliex huwa problema? X’inhuma l-konsegwenzi? The problem emerges as a result of what?

ONOR. JOSEPH ELLIS: Dr Soler, jekk kien hemm din il-problema meta għaddejna l-Att Nru XIX, tista’ tgħidilna għaliex ħadd ma ġibdilna l-attenzjoni? Inti wkoll kont preżenti hawnhekk!

ONOR. EDWARD ZAMMIT LEWIS: X’għandu x’jaqsam?! Għalhekk qegħdin hawnhekk illum!

ONOR. JOSEPH ELLIS: Dr Soler, kemm inti kif ukoll Dr Pace kontu hawnhekk.

ONOR. EDWARD ZAMMIT LEWIS: Mhux għalhekk qegħdin hawnhekk?

ONOR. JOSEPH ELLIS: Le, qegħdin hawnhekk għaliex mid-dehra hemm xi bidu ta’ xi proċedura mill-Kummissjoni Ewropea. Intom hekk qed tgħidulna u naħseb tajjeb li kieku l-korrispondenza mal-Kummissjoni Ewropea tiġi a konjizzjoni tagħna għaliex ma biddilna xejn milli diġà hemm fil-Kodiċi tal-Liġijiet tal-Pulizija.

DR CHRISTOPHER SOLER: Onor. Ellis, hemm dimensjoni Ewropea li forsi ssottovalutajna. Dik hi risposta għad-domanda tiegħek.

IĊ-ĊHAIRPERSON: Grazzi. Aktar rimarki? Dr Camilleri.

DR STEFAN CAMILLERI: Dr Buhagiar, se nagħtik każ reali. Il-mara tiegħi avukat, partner miegħi fil-law firm u fil-karriera tagħha ta’ avukat għal dawn l-aħħar 15-il sena, jekk forsi dehret darba l-qorti. Hija tagħti pariri legali lil banek, istituzzjonijiet finanzjarji, kumpaniji, you name it. Jiġifieri hija tinnegozja diversi deals imma qatt ma tmur il-qorti. Allura jekk qed nifhem sew inti qed tgħid li hija m’għandhiex bżonn warrant biex tipprattika? Hekk qed tgħid?

DR ANDRIA BUHAGIAR: Il-fatt sempliċi li xi ħadd b’warrant barrani jista’ jiġi Malta u jippresta servizzi legali, kif qiegħda tgħid din l-emenda, juri biċ-ċar li int m’għandekx bżonn warrant Malti għaliex inkella nkunu qed nostakolaw id-dritt ta’ moviment ħieles u d-dritt ta’ stabbiliment. L-avukati qegħdin jiġu Malta u mhux qed jirrappreżentaw ruħhom quddiem il-qrati imma qed jagħtu l-pariri.

DR STEFAN CAMILLERI: Dr Buhagiar, qed nitkellmu fuq żewġ affarijiet differenti. Il-Ministru qed jistaqsik jekk avukat Malti, li twieled Malta, ommu u missieru Maltin, jiġifieri Malti pur dan u mhux ġie minn ma nafx fejn, li m’għandux warrant imma ggradwa mill-Università ta’ Malta, qatt ma deher il-qorti u m’għandu l-ebda intenzjoni li jidher il-qorti, fetaħ uffiċċju u jippresta servizzi legali għajr għal li jidher il-qorti, jekk fhimtek sew inti ddikjarajt li m’għandux bżonn warrant biex jipprattika. Hekk hu?

DR ANDRIA BUHAGIAR: Bil-liġi jien ma narax li dik il-persuna għandha bżonn warrant biex tipprattika.

DR STEFAN CAMILLERI: Bis-serjetà?! U ejja! (Interruzzjonijiet) Bir-rispett kollu, jiġifieri għaliex Dr Buhagiar qed tgħid hekk kulħadd ibaxxi rasu qisu tkellem l-oraklu?!

DR ANDRIA BUHAGIAR: Jien qatt m’għedt li jien oraklu! Jien dħalt bħal Pilatu fil-kredu hawn ġew! Jien qed ngħid x’inhi l-interpretazzjoni tal-liġi.

ONOR. EDWARD ZAMMIT LEWIS: Jien il-Ministru responsabbli u hawnhekk għandi l-Avukat tal-Istat, id-Deputat Avukat tal-Istat u l-aktar avukat għoli fid-Dipartiment tal-Koordinazzjoni għall-Unjoni Ewropea u allura bir-rispett kollu, fuq min se noqgħod jien? Insib xi ħadd għaddej minn hawn barra u ngħidlu agħtini parir?!

DR STEFAN CAMILLERI: Ministru, emenda ta’ dan it-tip naħseb kienet titlob li kif aħna ltqajna miegħek kemm-il darba biex niddiskutu l-liġi tal-avukati, konna niddiskutuha qabel u mhux indunajna wara. Kif qalu l-kollegi, kien hawn Dr Soler preżenti u ħadd ma ssollevaha din. Kont nippretendi li int kont tibgħat għalina, niddiskutuha u naraw. 

ONOR. EDWARD ZAMMIT LEWIS: Dr Camilleri, ilkom tiddiskutu 13-il sena u qatt ma sar xejn! Jien ftaħtilkom il-bieb kemm-il darba u mbagħad tmorru tiktbu fil-gazzetta li l-liġi is not fit for purpose! 

DR STEFAN CAMILLERI: Ministru, mhux ma sar xejn; il-Ministru ta’ qablek tana assigurazzjoni li kien hemm qbil dwar dak l-abbozz ta’ liġi, kull sena qalilna li fl-1 ta’ Ottubru l-President tagħna kien se jħabbarha imma mhux l-1 ta’ Ottubru għadda! 

ONOR. KAROL AQUILINA: Jekk se nibqgħu nimxu b’dan il-mod se ninsisti li l-ewwel nett, ladarba qed tagħmlu referenza għal xi proċedura li għaddejja mal-Kummissjoni Ewropea, il-korrispondenza tiġi tabled biex aħna nkunu nistgħu nifhmu eżattament xi jrid jiġi indirizzat. 

ONOR. EDWARD ZAMMIT LEWIS: Qed jgħidulek.

ONOR. KAROL AQUILINA: Ministru, issa qegħdin f’sitwazzjoni fejn qed nintalbu niddeċiedu dwar xi ħaġa li m’aħniex ċari dwarha. Hemm interpretazzjonijiet differenti għalkemm fl-opinjoni tiegħi, minn dak li rriżulta mill-Kumitat l-interpretazzjoni hija ċara. L-intenzjoni dejjem kienet li jekk inti trid tagħmilha ta’ konsulent legali hawn Malta, irid ikollok il-warrant. Mela jekk int Malti, għext hawnhekk u se tipprovdi servizz legali, trid il-warrant. Jekk int barrani u ġej Malta, japplikaw ir-regoli kif qed jgħid Dr Camilleri. Dejjem dak kien l-understanding, tant li meta l-Onor. Ellis ġibed l-attenzjoni għall-Kodiċi tal-Liġijiet tal-Pulizija f’laqgħat preċedenti ta’ dan il-Kumitat, waqafna u qgħadna attenti li dak li hemm fil-Kodiċi tal-Liġijiet tal-Pulizija ma nmissuhx biex ma nagħmlux xi ħaġa f’liġi oħra li hija inqas minn dak li jgħid il-Kodiċi tal-Liġijiet tal-Pulizija għaliex ridna dik il-protezzjoni. Aħna lesti nikkoperaw. 

ONOR. EDWARD ZAMMIT LEWIS: Huwa reat.

ONOR. KAROL AQUILINA: Jekk huwa reat għandu l-konsegwenzi, mhux hekk?!

ONOR. JOSEPH ELLIS: Jekk hemm bżonn dak ir-reat inħarrxuh aktar. Però naħseb l-Unjoni Ewropea mhux qiegħda timponi fuq pajjiżna li nnaqqsu r-rekwiżiti biex xi ħadd jagħti servizzi legali. Il-Kummissjoni Ewropea tista’ tindaħal biss rigward il-freedom of establishment. 

ONOR. EDWARD ZAMMIT LEWIS: Dak x’taħseb int.

ONOR. JOSEPH ELLIS: Ministru, jien m’iniex għaref bħalek, imma jekk ma jimpurtax tinterrompinix għaliex għandek ħabta li kull meta nitkellem tinterrompini.

IĊ-CHAIRPERSON: Kompli Onor. Ellis.

ONOR. JOSEPH ELLIS: Jekk hemm bżonn nagħmlu dan l-aptitude test ħalli ċittadini oħrajn tal-Unjoni Ewropea jkunu jistgħu jeżerċitaw il-professjoni tagħhom skont ir-rikonoxximent li jingħatalhom fl-istat tagħhom, nagħmluh, mhux problema. Ħadd m’għandu problema li jiġu jipprattikaw f’pajjiżna nies li jingħataw rikonoxximent fil-pajjiż tagħhom, imma dan mhux a skapitu tar-rekwiżiti għal min jagħti servizzi legali hawn Malta. 

ONOR. KAROL AQUILINA: Sur President, din in-naħa mhux qed taqbel li nipproċedu bl-emendi għal liġi li mhijiex il-liġi li għandna quddiemna. Jekk il-Ministru għandu l-intenzjoni li jibqa’ jinsisti, din in-naħa qed tagħmilha ċara li proċeduralment this is totally out of order u li m’aħniex se naċċettaw li nimxu b’dan il-mod.

ONOR. EDWARD ZAMMIT LEWIS: Fil-każ nibagħtu għall-Iskrivan tal-Kamra.

ONOR. JOSEPH ELLIS: Nibagħtu għall-Ispeaker mhux għall-Iskrivan tal-Kamra.

ONOR. KAROL AQUILINA: Aħna llum iltqajna biex niddiskutu l-Abbozz ta’ Liġi Nru 169 u mhux affarijiet oħrajn.

IĊ-ĊHAIRPERSON: Dr Soler.

DR CHRISTOPHER SOLER: Sur President, nixtieq nindirizza punt li qajjem l-Onor. Ellis u li aċċenna wkoll għalih Dr Camilleri. Naturalment l-ispirtu ta’ din id-diskussjoni huwa li ntejbu dak li hemm. Huwa minnu li konna hawnhekk, però jekk irriżultaw affarijiet sussegwenti wara li ġie ppubblikat l-Att Nru XIX tal-2021 u dawn huma affarijiet konċernanti l-Kummissjoni Ewropea u l-istat membru nnifsu, li huwa pajjiżna, u dawn huma ta’ natura kunfidenzjali wkoll, allura ma jistax wieħed jikkundanna jew lill-Ministru jew lil kull min talab għal din il-laqgħa biex nimxu ’l quddiem. 

ONOR. KAROL AQUILINA: Ejja nagħmlu distinzjoni bejn min hawn preżenti hawnhekk biex jgħid tiegħu u min hawn preżenti hawnhekk u li fl-aħħar se jkollu jgħolli jdejh u jerfa’ r-responsabbiltà ta’ dak li se jsir. Apprezzaw ukoll li jien, l-Onor. Ellis kif ukoll il-Membri l-oħrajn min-naħa tal-Gvern ma nirrappreżentawx lilna biss, nirrappreżentaw il-kostitwenti tagħna imma nirrappreżentaw ukoll lill-gruppi parlamentari tagħna u allura aħna wkoll irridu noqogħdu attenti. Jekk niġi hawnhekk u nikkommetti ruħi għal xi ħaġa rrid inkun ċert li lil min qed nirrappreżenta jien huwa konxju wkoll. Aħna għamilna d-diskussjoni fil-grupp parlamentari tagħna dwar il-punti li ssemmew fil-liġi l-oħra imma fuq dan il-punt ma nistax ngħid li kkonsultajt għaliex issa skoprejt dan id-dettall. Jiġifieri lanqas kelli ċans nikkonsulta.

ONOR. EDWARD ZAMMIT LEWIS: Onor. Aquilina, x’qed tissuġġerixxi?

ONOR. KAROL AQUILINA: Qed nissuġġerixxi li nieqfu hawnhekk. Din se mmur lura biha għand il-grupp parlamentari u se nispjega d-diskussjoni li kellna f’dan il-Kumitat, naraw l-emendi flimkien u jekk hemm bżonn, nimxu minn hemmhekk, imma ma nistax naħrab ’il bogħod. Jien ċert li jekk se naħrab ’il bogħod, meta jkolli d-diskussjoni mal-kollegi tiegħi se jgħiduli: Int kif ħrabt ’il bogħod?!

Jien nista’ mmur u nispjega dan kollu li qed tgħidu intom dwar din il-proċedura tal-Kummissjoni Ewropea u dan il-bżonn, mela le, imma ma nistgħux naqbdu u niddeċiedu aħna hawnhekk. M’iniex qed nipprova nfixkel. Ilbieraħ ma setgħetx issir il-laqgħa u għamilnieha llum u jekk hemm bżonn nerġgħu niltaqgħu, m’għandix diffikultà, imma …

IĊ-CHAIRPERSON: Imma għandek bżonn iż-żmien tiegħek biex tikkonsulta. 

ONOR. JOSEPH ELLIS: Fil-fatt għalhekk nixtiequ li l-preokkupazzjonijiet tal-Kummissjoni Ewropea dwar din il-ħaġa jkunu disponibbli għal din in-naħa tal-Kamra. Kunfidenzjali kemm huma kunfidenzjali rridu nkunu nafu x’qed jinkwieta lill-Kummissjoni Ewropea. Jekk hemm xi preokkupazzjonijiet tal-Kummissjoni Ewropea rridu nkunu nafu x’inhuma biex inkunu nistgħu nindirizzawhom u anke meta niġu biex nispjegaw x’pożizzjoni għandna nieħdu, irridu nkunu nafu x’inhi l-motivazzjoni tal-emendi proposti. U l-fatt li l-Gvern huwa daqshekk riluttanti li jiċċirkola din il-komunikazzjoni mal-Kummissjoni Ewropea, jagħti lok għal tħassib. 

DR ANDRIA BUHAGIAR: Nixtieq niċċara punt. Aħna kellna EU pilot, li normalment ikun a fact finding mission, jiġifieri mhuwiex a formal infringement. Aħna rrispondejna u għamilna overview tas-sitwazzjoni f’Malta u spjegajna li f’Malta l-warrant huwa essenzjalment rikjesta biex inti tipprattika quddiem il-qrati nazzjonali u mhux biex tagħti pariri legali għaliex inkella jkun ostaklu par excellence għad-dritt ta’ moviment ħieles. Dan għaliex jekk inti diġà għandek liċenzja mill-pajjiż tiegħek u ġejt Malta u rreġistrajt ruħek legalment li inti qed tipprattika taħt it-titoli tal-pajjiż tiegħek, imbagħad ma jistax ikollok ir-rekwiżit li jkollok warrant Malti biex tagħti parir legali hawn Malta. 

ONOR. KAROL AQUILINA: Qed nifhem li dan il-Parlament iddeċieda mod ieħor!

ONOR. EDWARD ZAMMIT LEWIS: Dr Saliba, tista’, jekk jogħġbok, tispjega l-proportionality test li jsir?

DR GAYNOR SALIBA: Il-proportionality test joħroġ minn Direttiva oħra, li wkoll daħlet fil-liġi nazzjonali permezz ta’ Att ieħor. Bażikament meta tagħmel tibdiliet li jkunu se jirrestrinġu l-liġi, suppost tagħmel dan il-proportionality test li jintbagħat lill-Kummissjoni Ewropea biex tara li l-liġi li tkun se tgħaddi tkun proportionate. Ovvjament imbagħad issir il-komunikazzjoni mill-Kummissjoni Ewropea għaliex trid taċċetta r-restrizzjonijiet li tkun għamilt.

DR STEFAN CAMILLERI: Naħseb m’aħniex qegħdin niftiehmu! Barrani li jiġi Malta jista’ jipprattika bil-home title tiegħu, jiġifieri m’għandux bżonn warrant. Din se nibqa’ nirrepetiha ad nauseam! Dan m’għandux bżonn warrant Malti! Mela avukat Taljan li jiġi jipprattika Malta taħt l-Establishment Directive, m’għandux bżonn warrant Malti. Ovvjament dejjem jekk għandu liċenzja maħruġa minn pajjiżu.

Qed nerġa’ nirrepeti għax qegħdin ngħidu żewġ affarijiet differenti. Mela l-ewwel bdejna bil-barrani li jiġi Malta u f’daqqa waħda bdejna nitkellmu fuq il-Maltin u jekk fhimtek sew, Malti li twieled Malta, ġenituri Maltin, u m’għandu ebda konnessjoni Ewropea ħlief Malta, inti llum iddikjarajt li jekk dan ma jersaqx lejn il-qorti u jagħti biss servizzi legali, m’għandux bżonn warrant. Inti hekk qed tgħid u tikkonferma li qed tgħid hekk?

DR ANDRIA BUHAGIAR: Iva. 

DR STEFAN CAMILLERI: Issa jekk avukat Taljan jiġi hawn Malta u kulma jkollu diploma, jew iggradwa mill-università imma m’għandux liċenzja mill-Italja biex jipprattika ta’ avukat, jista’ jiġi Malta u jagħti pariri legali? 

DR ANDRIA BUHAGIAR: Jekk f’pajjiżu jista’ jagħmel hekk …

DR STEFAN CAMILLERI: Le, mhux hekk qed ngħid. Jekk f’pajjiżu għandu bżonn liċenzja apparti d-degree, fil-każ li jiġi hawn Malta imma ma ħadux il-warrant mill-Italja, x’jiġri?

DR ANDRIA BUHAGIAR: Skont il-liġi Taljana x’tgħid għaliex jekk din tgħid li għandek bżonn il-warrant Taljan biex tipprattika l-qorti biss, mela s-sitwazzjoni hija l-istess bħal Malta. Ovvjament jien ma nafx il-liġi Taljana x’tgħid. 

DR STEFAN CAMILLERI: Jiġifieri avukat Taljan, jekk f’pajjiżu għandu bżonn liċenzja biex jagħti s-servizzi legali kollha, jekk jiġi hawn Malta għandu bżonn din il-liċenzja biex aħna nirrikonoxxuh. Inti hekk qed tgħid. 

DR ANDRIA BUHAGIAR: Jekk fhimtek sew, iva. Però m’iniex ċerta li fhimtek sew.

DR STEFAN CAMILLERI: Skużani, ħalli nispjega ruħi aħjar. Jekk il-liġi Taljana tgħid li kemm biex tidher quddiem il-qorti kif ukoll biex tippresta servizzi legali inġenerali apparti d-degree għandek bżonn liċenzja, jew għandek bżonn toqgħod għal bar exam, 
mela biex avukat Taljan jiġi Malta u jiftaħ uffiċċju u ma jersaqx lejn il-qorti jrid ikun ġab din il-liċenzja mill-Italja. Naqblu?

DR ANDRIA BUHAGIAR: Iva.

DR STEFAN CAMILLERI: Allura f’dak il-każ, l-avukat Malti li se jagħmel eżatt l-istess ħaġa bħal dan l-avukat Taljan jista’ jagħmilha mingħajr il-warrant.

DR ANDRIA BUHAGIAR: Iva, għaliex il-liġi Maltija ma tgħidx li għandek bżonn il-warrant.

DR STEFAN CAMILLERI: Jiġifieri issa se nagħmlu l-Malti …

DR ANDRIA BUHAGIAR: Kif għamilnieha l-liġi tmur kontra l-liġi tal-Unjoni Ewropea għaliex kif inhi worded tfisser li anke jekk għandek liċenzja minn pajjiż barrani, ikollok bżonn il-warrant Malti biex tippresta servizzi legali f’Malta.

ONOR. KAROL AQUILINA: Le, dik qiegħda ċara. Hemm żewġ modi kif tista’ tipprovdi servizz legali f’Malta; wieħed hu li tkun Malti, iġġib il-warrant u tipprovdi s-servizzi hawn Malta u l-ieħor hu li tkun barrani, tiġi Malta imma tkun liċenzjat minn barra minn Malta. Mela m’hemmx diskriminazzjoni. Issa jekk xi ħadd jiddeċiedi li jistudja barra minn Malta u jġib degree fil-liġi, jekk jiġi hawn Malta, irid jaddatta ruħu għas-sistema li għandna aħna, jiġifieri jrid iġib il-warrant biex jipprattika.

DR ANDRIA BUHAGIAR: Dik hija ostaklu.

ONOR. KAROL AQUILINA: Din se mai hija diskriminatorja għax allura l-ieħor m’għandu xejn!

DR ANDRIA BUHAGIAR: Hija ostaklu ġdid għall-free movement għaliex il-lawyers directive tgħid li jekk inti diġà għandek certificate of registration under your home country title to practice in a member state, you should not be required to get any other national authorization.

ONOR. KAROL AQUILINA: Hawnhekk qed naqblu. Qed ngħidu l-istess ħaġa.

DR ANDRIA BUHAGIAR: Imma s-subartikolu (1) tal-artikolu 79 tal-Kodiċi issa ġie jgħid li “l-ebda persuna ma tista’ teżerċita l-professjoni ta’ avukat jew tipprovdi servizzi legali f’Malta” u dik fiha nnifisha taqbad anke s-servizzi legali taħt it-titolu ta’ pajjiż ieħor.

ONOR. KAROL AQUILINA: Dik hija catered for. Jiġifieri mhijiex dik il-problema.

DR CHRISTOPHER SOLER: Dik hija l-problema, Onor. Aquilina.

DR ANDRIA BUHAGIAR: Mal-Kummissjoni Ewropea dik żgur qed tikkawżalna problema.

ONOR. KAROL AQUILINA: Ejja naqsmuha biċċiet. Naqblu li xi ħadd barrani li għandu liċenzja barra minn Malta biex jipprovdi servizz legali hawn m’għandux bżonn il-warrant. Dik solvuta. Qed naqblu li m’għandux bżonn il-warrant għaliex għandu l-liċenzja ta’ barra minn Malta.

DR ANDRIA BUHAGIAR: Għandu bżonn il-warrant biex jidher quddiem il-qrati Maltin, u biex jidher f’ismu għaliex jista’ jidher ma’ avukat Malti u jassistih. Fil-fatt, the lawyers directive caters for that situation.

ONOR. KAROL AQUILINA: Naqblu u tiġri ħafna din għaliex jien kemm-il darba nnotajtha li tiġri. Mela dik kollox sew. Il-problema hija li persuna Maltija li tiddeċiedi li tibda tipprovdi servizzi legali għandha bżonn il-warrant għaliex m’għandhiex wieħed minn barra minn Malta; din mhijiex qed tużufruwixxi minn wieħed minn barra minn Malta u allura trid ta’ pajjiżha stess.

DR ANDRIA BUHAGIAR: Kif inhu worded l-artikolu 79(1) issa ma jagħmilx dik id-distinzjoni u allura se joħloq problema li l-Kummissjoni meta taraha, se tqajjam allarm mill-ewwel.

ONOR. KAROL AQUILINA: Fuq dik qed naqblu, imma qed taqbel miegħi dwar li jekk inti Malti u trid tipprovdi servizzi legali hawn Malta għandek bżonn il-warrant?

DR ANDRIA BUHAGIAR: Kif ġiet emendata l-liġi bħalissa, iva.

ONOR. KAROL AQUILINA: Le, jien mhux qed ngħidlek hekk. Jien qed ngħidlek li jekk inti Malti u se toffri servizzi legali hawn Malta, għandek bżonn il-warrant. Jekk int barrani u għandek il-liċenzja ta’ barra minn Malta, dik se tiġi rikonoxxuta hawn Malta u tkun tista’ tużaha.

DR ANDRIA BUHAGIAR: Naħseb li l-general understanding dejjem hekk kien però fil-liġi strettament m’hemm xejn li jgħidlek li biex tiftaħ uffiċċju u toqgħod tagħti pariri legali mingħajr ma tidher il-qorti għandek bżonn il-warrant.

ONOR. EDWARD ZAMMIT LEWIS: Qalitha xi sitt darbiet!

ONOR. KAROL AQUILINA: Ħalli nsemmi eżempju li ġara veru. Kien hemm persuna li kellha l-warrant ta’ avukat u nstabet ħatja ta’ kompliċità fi qtil u wara li tteħdilha l-warrant, din il-persuna fetħet uffiċċju u bdiet tagħti l-pariri.

IĊ-CHAIRPERSON: Tista’ tagħmilha skont kif qed tgħid Dr Buhagiar.

ONOR. KAROL AQUILINA: Le, ma setgħetx tagħmilha.

IĊ-CHAIRPERSON: Imma Dr Buhagiar qed tgħid li tista’ tagħmilha.

ONOR. KAROL AQUILINA: Le! Qed taqra l-liġi u qed tgħidli li ma tistax tagħmilha! 

DR ANDRIA BUHAGIAR: Skont il-liġi tista’ tagħmilha.

(Interruzzjonijiet) 

ONOR. JOSEPH ELLIS: Ma nbidel xejn mill-Kodiċi tal-Liġijiet tal-Pulizija.

ONOR. EDWARD ZAMMIT LEWIS: Dak huwa reat. Mela aħna bil-Kodiċi tal-Liġijiet tal-Pulizija nirregolaw l-avukati?

IĊ-CHAIRPERSON: Nistieden lil Dr Fleur Abela biex tintervjeni. Hawn permess? (Onor. Membri: Iva)

Il-permess ingħata.

DR FLEUR ABELA (Konsulent fi ħdan il-Ministeru għall-Ġustizzja, l-Ugwaljanza u l-Governanza): Sur President, aħna qed ngħidu li meta barrani jiġi Malta jippresta servizzi legali, huwa se jipprovdi s-servizz legali skont ir-requirements ta’ pajjiżu. Jiġifieri jekk hu Taljan, se jippresta s-servizzi legali skont il-warrant Taljan, jew dak li huwa ekwivalenti għal warrant. Jekk hu Franċiż, l-istess ħaġa, jekk hu Daniż l-istess ħaġa. S’hemmhekk qbilna. Issa f’każ li jkun hemm stat membru li jgħidlek il-warrant, jew l-ekwivalenti tal-warrant, għandek bżonnu biex tippresta servizz quddiem il-qorti ta’ dak il-pajjiż iżda mhuwiex neċessarju biex tagħti servizz legali, bħal pereżempju biex tagħti parir fuq il-liġi Ewropea, jekk lill-Malti se ngħidulu li kemm biex jidher quddiem il-qorti u jirrappreżenta l-klijent tiegħu u kemm biex jagħti pariri legali bilfors għandu bżonn il-warrant, f’dak il-każ allura ma nkunux qed nagħmlu positive discrimination fir-rigward tal-barrani u nnaqqsu ċerti drittijiet lill-avukat Malti? Apparti minn hekk, l-equality u n-non-discrimination directive titkellem fuqha wkoll. Mela dak huwa punt li rridu naraw. 

Apparti minn hekk, l-oath of office li aħna nieħdu bħala avukati huwa ċar, u huwa dak li int tieħu meta tieħu l-warrant. Int għandek id-dritt li tieħu l-ġurament u l-ġurament jgħid quddiem il-qrati ta’ Malta mhux biex tippresta servizzi legali lil kumpanija jew lil persuna individwali. Il-ġurament jgħid b’mod ċar li taqdi dmirijietek quddiem il-qrati superjuri u inferjuri tal-pajjiż u mhux biex inti tagħti parir lil A, B u Ċ. Dik l-opinjoni tiegħi. Grazzi.

DR STEFAN CAMILLERI: L-artikolu 79(1) jgħid hekk:

“(1) No person may exercise the profession of advocate or provide legal services in Malta or otherwise hold himself out as providing any legal service in Malta without the authority of the President of Malta …”.

Għaldaqstant il-kelma “advocate” x’definizzjoni qegħdin tagħtuha intom? 

ONOR. EDWARD ZAMMIT LEWIS: Huma qed jgħidu li an advocate is a person who pleads before the inferior or superior court.

DR STEFAN CAMILLERI: Imma minn fejn toħroġ dik?

ONOR. EDWARD ZAMMIT LEWIS: Jien fhimtha. 

DR STEFAN CAMILLERI: Ma nistgħux ninjoraw il-Kodiċi tal-Liġijiet tal-Pulizija, fejn qed jitkellem fuq touting u jgħidlek li persuna li tagħmilha ta’ avukat …

ONOR. EDWARD ZAMMIT LEWIS: Imma hemmhekk qed jitkellem fuq reat u mhuwiex qed jiddefinixxi “avukat”.

DR ANDRIA BUHAGIAR: Kif diġà għedt, il-Kodiċi tal-Liġijiet tal-Pulizija ma naħsibx li jagħmel distinzjoni ċara bejn min hu avukat għaliex għandu l-warrant ta’ avukat u min hu avukat għaliex studja bħala avukat. Naħseb dak il-provvediment qiegħed hemmhekk to avoid malpractice, ċjoè li jkollok persuna li assolutament mhijiex kwalifikata u tagħmel dan it-tip ta’ xogħol. 

Jien iltqajt ma’ din l-istess anomalija fil-liġi dwar il-burdnara. Tradizzjonalment il-burdnar kien persuna li jkollha liċenzja biex tipprovdi ċerti xogħlijiet ta’ ħatt fil-portijiet ta’ Malta. Issa meta kont qed naħdem fuq xi kwestjoni dwar il-burdnara rrealizzajt li fil-verżjoni Maltija tal-liġi dwar it-trasport din il-kelma kienet qed tintuża b’mod wiesa’ biex tkopri kwalsiasi haulier, u dan meta haulier huwa provditur tat-trasport of goods bil-vejikolu, jiġifieri dan jista’ jittrasporta l-goods anke jekk m’għandux liċenzja ta’ burdnar. Dawn l-anomaliji, sfortunatament, jeżistu fil-liġi tagħna. Għaldaqstant naħseb f’dan il-każ, peress li fil-verżjoni Maltija tal-liġi m’għandniex an equivalent to the word “lawyer” imma kwalunkwe lawyer aħna ngħidulu “avukat”, anke jekk ma jkollux il-warrant, allura l-Kodiċi tal-Liġijiet tal-Pulizija qiegħed iħallat iż-żewġ affarijiet u mhux qed jagħmilha ċara jekk inti għandekx bżonn warrant jew le. 

DR STEFAN CAMILLERI: We agree to disagree; aħna qed ninterpretawha mod u int qed tinterpretaha mod ieħor. Allura kieku kellna niċċarawha l-liġi u ngħidu li kull avukat Malti, jiġifieri mhux biss min jaħdem il-qorti imma kull min jippresta servizzi legali, għandu bżonn warrant, would that be in breach of EU law? U x’inhi r-riperkussjoni? Għaliex forsi nistgħu nsolvuha b’dak il-mod.

DR ANDRIA BUHAGIAR: It would be in breach of EU law if we do not specify that this is without prejudice to the fact that he may already have a warrant from his own country. If we specify that, then it would not be in breach of EU law. Però kif inhi qiegħda bħalissa hija kategorika għax tgħid li biex tipprovdi servizz legali taħt it-titoli ta’ pajjiżek ukoll għandek bżonn il-warrant Malti.

ONOR. KAROL AQUILINA: Qatt ma kienet intiża hekk. Jien naf b’avukat wieħed li ġralu l-kontra, imma ħalliha. Ejja ngħidu li Malti ddeċieda li jmur jistudja l-Italja, għamel il-kors tal-liġi l-Italja, ħa l-warrant biex jipprattika l-professjoni ta’ avukat l-Italja, imbagħad jiġi hawn Malta u jipprattika hawn Malta bil-warrant li għandu mill-Italja. Dik m’hemmx problema dwarha. Jiġifieri jekk niċċaraw dik, solvuta. Però li nitilqu mill-punt li ngħidu li jekk int avukat Malti, taħdem hawn Malta, għext hawn Malta, m’għandekx konnessjonijiet ma’ ġuriżdizzjonijiet oħrajn u m’għandekx bżonn warrant, dik hija problema kbira għax inkella se jkollna avukati li prattikament ma jkunux regolati hawn Malta. Mela dik irridu nemendawha.

IĊ-CHAIRPERSON: Grazzi. Aktar rimarki? L-Onor. Ellis.

ONOR. JOSEPH ELLIS: Sur President, l-ewwel nett irrid nindirizza l-punt li qajmet Dr Fleur Abela dwar il-ġurament. Jekk hemm problema bil-ġurament, inwessgħu l-portata tiegħu ħalli jkun jorbot ukoll lil min ikun se jippresta servizzi legali. Għaliex veru li l-ġurament kif inhu llum huwa applikabbli għad-dmirijiet ta’ avukat quddiem il-qrati, imma dan ma jfissirx li għaliex il-ġurament jgħid hekk allura l-operat ta’ avukat huwa ristrett għall-kwestjoni tal-qrati. 

It-tieni, l-analoġija li għamlet Dr Buhagiar mal-burdnara naħseb li hija analoġija mill-aktar infeliċi għaliex in-numru ta’ burdnara huwa limitat u ristrett. Ix-xogħol ta’ burdnar huwa a closed shop. Jien għadni kemm sirt naf b’każ ta’ xi ħadd li xtara liċenzja ta’ burdnar li tiswa eluf kbar ta’ euro. Mhux talli hekk, talli suppost kwalunkwe konsenjatarju għandu d-dritt jirrilaxxa l-merkanzija tiegħu mill-port u dan id-dritt mhux dejjem huwa rikonoxxut. Mentri hawnhekk aħna għandna sitwazzjoni fejn kull min irid hu, u kull min għandu l-kwalifiki, jista’ jitlob li jingħata l-warrant ta’ avukat. Hawnhekk m’hawn l-ebda closed shop.

It-tielet, Dr Buhagiar tkellmet dwar advocate with a small letter jew with a capital letter. L-Università ma tagħti l-ebda rikonoxximent lil ħadd ta’ avukat. Ir-rikonoxximent ta’ avukat jagħtih l-istat u huwa rikonoxximent uniku. Jiġifieri ma nistgħux ngħidu hemm avukati tas-serje A u avukati tas-serje B. Għaldaqstant kont se nipproponi li fl-artikolu 79 nagħmluha ċara li dan l-artikolu bl-ebda mod ma jippreġudika l-lawyers directive. Il-lawyers directive tibqa’ topera u jekk il-Gvern għandu jagħmel aptitude test wara tliet snin, jagħmlu dan it-test! 

IĊ-CHAIRPERSON: Grazzi. Dr Buhagiar.

DR ANDRIA BUHAGIAR: Sur President, issemma l-aptitude test u nixtieq ngħid xi ħaġa dwaru. Il-Leġiżlazzjoni Sussidjarja L.S. 12.17, li tittrasponi l-lawyers directive, diġà tipprovdi għall-possibbiltà li jista’ jkun hemm aptitude test però kif diġà ppreċiżajt, essenzjalment dik hija fir-responsabbiltà tal-Università ta’ Malta jew tal-Malta Further and Higher Education Authority (MFHEA), li qabel kienet l-MQRIC, għaliex dawk jagħmlu l-paraguni tal-kwalifiki u jagħtu ċertifikat ta’ ekwivalenza. Mela jekk int diġà għandek ċertifikat ta’ ekwivalenza, ma jista’ jkun hemm l-ebda tip ta’ aptitude test għaliex l-aptitude test huwa meħtieġ biex inti tingħata dak iċ-ċertifikat ta’ ekwivalenza li juri li d-degree tiegħek hija l-istess bħad-degree Maltija.

IĊ-CHAIRPERSON: Dr Buhagiar, kien hawn min staqsa jekk xi ħadd ikun qed jagħti pariri legali wara li ġab id-degree mill-Università u jkun qed iġib ruħu ħażin, int kif tista’ twaqqfu milli jkompli dik il-prattika?

DR ANDRIA BUHAGIAR: Mingħajr ma nidħol fil-mertu ta’ jekk hemmx bżonn warrant għal dawn l-avukati jew le, il-liġi kif inhi worded bħalissa, mingħajr ebda value judgement, ma teħtieġx li jkollok warrant biex tagħti parir legali. Fil-fatt, qiegħda fil-Kodiċi ta’ Organizzazzjoni u Proċedura Ċivili, li fih nnifsu kulma jirregola hija l-proċedura fil-qorti jew il-proċedura li għandha x’taqsam ma’ proċedimenti fil-qorti. X’tagħmel fl-uffiċċju tiegħek però ma jirregolahx. Issa jekk il-Parlament iħoss li hemm bżonn ta’ liġi li tirregola l-attivitajiet tal-avukati, jien mhux se nkun dik il-persuna li tgħidilkom le.

DR STEFAN CAMILLERI: Dr Buhagiar, kif għedtlek qabel, forsi mhux qed naqblu fuq l-interpretazzjoni, fl-aħħar mill-aħħar aħna lkoll avukati u xogħolna huwa li nagħmlu l-argumenti tagħna u min jinterpreta l-liġi mod u min jinterpretaha mod ieħor. Jekk qed nifhem sew però m’hemm xejn fil-liġi Ewropea li jirrestrinġi pajjiż milli jimponi li biex wieħed jipprattika bħala avukat fis-sens wiesa’ tal-kelma jrid ikollu liċenzja, jew warrant, jew ċertifikat or whatever. Tant hu veru li meta jien staqsejtek fuq l-avukat Taljan, inti għedtli li jekk f’pajjiżu, biex huwa jipprattika anke fis-sens wiesa’, jeħtieġ liċenzja, biex hu jkun jista’ jiġi Malta u joffri servizzi legali għajr għall-qorti għandu bżonn dik il-liċenzja. Jiġifieri jekk qed nifhmek sew, m’hemm xejn fil-liġi Ewropea li l-Istat Malti jimponih milli jagħmel dan.

DR ANDRIA BUHAGIAR: Naħseb dak jaqa’ fl-ambitu tal-proportionality test, imma naħseb dak forsi diġà ttieħed inkonsiderazzjoni meta saret din l-emenda.

DR GAYNOR SALIBA: Il-proportionality test sar fuq l-abbozz ta’ liġi oriġinali għaliex suppost il-proportionality test tagħmlu qabel u l-Kummissjoni Ewropea taċċetta jew le dawk l-emendi. Issa din l-emenda li żdiedet fl-istadju ta’ Kumitat ovvjament la kienet ittieħdet inkonsiderazzjoni fil-proportionality test u lanqas għadha ġiet notifikata lill-Kummissjoni.

DR STEFAN CAMILLERI: Dr Saliba, jekk qed nifhem sew il-problema tal-Kummissjoni hija li dak l-artikolu li kkwotajt qabel u li għamel referenza għalih l-Onor. Zrinzo Azzopardi qed jgħid li biex tipprattika hawn Malta għandek bżonn warrant taħt is-siġill tal-President. Fuq hekk qed naqblu. Il-wording ta’ dak l-artikolu mhuwiex feliċi u forsi jrid jiżdied il-kliem “jew liċenzja maħruġa mill-pajjiż tiegħu” jew xi ħaġa f’dak is-sens. Għalhekk, biex forsi nilħqu a happy medium, għaliex jidher li mhux qed naqblu fuq l-interpretazzjoni tal-liġi u forsi l-wording mhuwiex daqstant feliċi, nistgħu niċċarawh l-artikolu 79 tal-Kodiċi ta’ Organizzazzjoni u Proċedura Ċivili? Għaliex inti semmejt il-Kodiċi ta’ Organizzazzjoni u Proċedura Ċivili u għandek raġun. Għalhekk il-Kamra tal-Avukati ilha s-snin tinsisti li għandu jkun hemm a stand alone legislation li tirregola l-avukati. Jiġifieri naqbel miegħek għax ma nħossx li in this day and date il-liġi li tirregola l-avukati għandha tibqa’ fil-Kodiċi ta’ Organizzazzjoni u Proċedura Ċivili għaliex illum il-maġġoranza tal-avukati ma jaħdmux il-qorti. Allura iva, naqbel. Aħna għamilna l-proposti tagħna u ma ġewx aċċettati, imma ħalliha dik. 

Ħalli niġi għall-punt li kont qed nagħmel. Biex negħlbu dan l-impasse, jekk nemendaw l-artikolu 79 tal-Kodiċi ta’ Organizzazzjoni u Proċedura Ċivili u jkun worded b’mod li żgur ma jkunx hemm issues ta’ interpretazzjoni u nagħmluha ċara daqs il-kristall li biex inti tippresta servizzi legali, ikunu xi jkunu, teħtieġ warrant mill-President jew ekwivalent tiegħu mill-pajjiż tiegħek, huwa possibbli li nkunu qed niksru l-liġi tal-Unjoni Ewropea?

DR ANDRIA BUHAGIAR: Hemm il-possibbiltà li l-Kummissjoni tattakka l-fatt li we didn’t conduct a proportionality test. The administration would have to do that. I mean it is an administrative thing, it is not really a legal thing, but that is the only obstacle that I see.

DR STEFAN CAMILLERI: Naħseb li din hija pjuttost inkwetanti meta madwar din il-mejda lkoll qegħdin naċċettaw li l-maġġoranza tal-avukati llum ma jaħdmux il-qorti u li huma l-minoranza li jaħdmu l-qorti. Jiġifieri aħna qegħdin ngħidu li se nispiċċaw bil-maġġor parti tal-avukati jagħmlu li jridu u mhuma accountable lejn ħadd?! Ovvjament m’iniex qed ngħid lilek, Dr Buhagiar, però naħseb li din hija riskjuża ħafna. Jiġifieri aħna hekk qegħdin ngħidu, li l-avukati jistgħu jagħmlu li jridu?! Dawn se jkunu jistgħu jingannaw lin-nies u ħadd ma jista’ jieħu passi kontra tagħhom?! Jien inpoġġi fuq il-bord tad-dixxiplina tal-avukati, niltaqgħu darba fil-ġimgħa u jkollna tliet kawżi fil-ġimgħa ta’ dixxiplina kontra l-avukati! Ikun hemm numru minnhom dawn li ma jipprattikawx il-qorti u allura bl-interpretazzjoni tiegħek dawn jistgħu jagħmlu li jridu?

DR ANDRIA BUHAGIAR: Il-maġġor parti jkollhom diġà liċenzja mill-pajjiż minn fejn ġejjin?

DR STEFAN CAMILLERI: Qed nitkellem fuq il-Maltin issa.

DR ANDRIA BUHAGIAR: Qed ikollok ħafna avukati Maltin li m’għandhomx warrant u qed jipprattikaw ta’ avukati? 

DR STEFAN CAMILLERI: Le, li qiegħed ngħid huwa li bl-interpretazzjoni tiegħek tal-liġi m’għandekx bżonn warrant biex tipprattika hawn Malta għajr biex tmur il-qorti u allura I wouldn’t have had jurisdiction on these people.

DR ANDRIA BUHAGIAR: The fact that you go to court doesn’t mean you have a warrant. You have a warrant so you can go to court. Most people get the warrant and barely use it, like myself; I barely appear in the Maltese courts. I appear before the European Court and I need my warrant to appear before the European Court as well. We have to make a distinction between having a licence and using that licence. The warrant at the end of the day is a licence. 

With regards to giving legal services to a gaming company, for example, it depends on the company; there are gaming companies who might want a lawyer who doesn’t necessarily have a warrant and then there are gaming companies who might want a lawyer who has a warrant.

DR STEFAN CAMILLERI: Kollox sew, però naħseb li għandek tagħmel distinzjoni. Illum hemm numru ta’ avukati li jagħmlu xogħol ieħor. Insemmi, pereżempju, il-Money Laundering Reporting Officers (MLROs). You don’t even need to be a lawyer to be an MLRO, you can be an accountant. Actually anybody can be an MLRO diment li jissodisfa ċerti kriterji. Issa jekk jien, bħala employer, għażilt avukat bla warrant biex joqgħod MLRO, hemmhekk m’għandix problema, imma fil-mument li ndur fuq dak l-avukat u nitolbu parir legali, jew biex jiktibli kuntratt, fil-fehma tiegħi – u hawnhekk fejn mhux qed naqblu – biex hu jkun jista’ jippresta dak is-servizz għandu bżonn warrant. 

Inutli noqogħdu niddiskutu għax jien mhux se nikkonvinċi lilek u inti mhux se tikkonvinċi lili. Allura la mhux qed naqblu fuq l-interpretazzjoni, let us agree on a happy wording għax naħseb li ma’ din il-mejda lkoll qegħdin naqblu li kull avukat għandu jkollu warrant. Għax allaħares mhux qed naqblu fuq dik! U hawnhekk qed nitkellem fuq kif għandu jkun mhux kif qiegħda l-liġi. Allura jekk qegħdin naqblu fuq dik, u inti bħala l-espert qed tgħidilna din mhux neċessarjament tkun in breach of EU legislation, let us reword it!

DR ANDRIA BUHAGIAR: Esperta m’iniex. I never paraded myself as an expert. 

DR STEFAN CAMILLERI: Skużani imma hekk ġejt introdotta hawnhekk! Hekk qalulna! 

DR ANDRIA BUHAGIAR: If anyone considers me an expert I’m flattered, but I don’t parade myself as an expert.

DR STEFAN CAMILLERI: Jekk forsi fhimt li qed ngħidlek hekk in a degrading way, it wasn’t my intention, imma Dr Soler introduċiek bħala espert. That’s why I’m asking you this question. 

IĊ-CHAIRPERSON: L-Onor. Ellis.

ONOR. JOSEPH ELLIS: Dr Buhagiar, jien ħarist lejn il-Leġiżlazzjoni Sussidjarja 12.17 li semmejt int ftit ilu u r-Regolament 8 jgħid hekk:

“8. Irrispettivament mir-regoli ta’ mġiba professjonali li professjonist legali jkun soġġett għalihom fi Stat Membru domestiku, professjonist legali li jkun jeżerċita taħt it-titolu professjonali tiegħu li jintuża f’pajjiżu għandu jkun soġġett għall-istess regoli ta’ mġiba professjonali bħala professjonisti legali li jeżerċitaw taħt it-titolu professjonali rilevanti f’Malta fir-rigward tal-attivitajiet li jeżerċita f’Malta.”.

Imbagħad ir-Regolament 9 jgħid hekk:

“9. (1) Fil-każ ta’ nuqqas minn professjonist legali li jkun jeżerċita taħt it-titolu professjonali domestiku tiegħu li jwettaq l-obbligazzjonijiet li jkunu fis-seħħ f’Malta, għandhom japplikaw ir-regoli ta’ proċedura, penalitajiet u rimedji li hemm provdut dwarhom f’Malta.

(2) Qabel ma jinbdew proċedimenti dixxiplinari kontra professjonist legali li jkun jeżerċita taħt it-titolu professjonali tiegħu li jintuża f’pajjiżu, il-Kummissjoni għandha tgħarraf lill-awtorità kompetenti fl-Istat Membru kemm jista’ jkun malajr, billi jibgħatlu d-dettalji kollha rilevanti.”.

Allura jekk ngħidu li li tagħti servizzi legali f’Malta ma jirrikjedix warrant, tista’ tgħidli dawn in-nies minn pajjiżi membri oħra tal-Unjoni Ewropea fir-rigward tal-prestazzjonijiet legali li jagħtu f’Malta taħt liema reġim dixxiplinarju se jaqgħu? 

DR ANDRIA BUHAGIAR: L-artikolu li kkwotajt inti jittrasponi provvediment tal-lawyers directive, li hija d-Direttiva 98/5, u dan l-artikolu jgħid li jekk inti qed tipprattika taħt il-pajjiż tal-oriġini tiegħek xorta trid tkun soġġett għar-regoli tal-etika fil-pajjiż ospitanti. Jien ma nara l-ebda problema b’dan il-provvediment li inti għadek kif ikkwotajt għaliex dan sempliċement jgħid li jekk inti qed tipprattika f’Malta mhux taħt il-warrant Malti imma taħt warrant barrani, xorta se tkun soġġett għad-dixxiplina Maltija. Allura x’inhi l-issue eżattament?

ONOR. JOSEPH ELLIS: L-issue hija li jekk biex wieħed jagħti servizzi legali hawn Malta ma jibqax ikun meħtieġ li jkollu warrant li jingħata mill-President ta’ Malta, ma jistgħu jittieħdu l-ebda proċeduri kontra persuni li jagħtu servizzi legali mingħajr warrant ta’ avukat mill-Kumitat għall-Avukati u Prokuraturi Legali fi ħdan il-Kummissjoni għall-Amministrazzjoni tal-Ġustizzja. Dan ifisser li dawk l-individwi minn pajjiżi membri oħrajn tal-Unjoni Ewropea li abbażi tar-rikonoxximent professjonali li għandhom fl-istat membru tagħhom jiġu biex jipprattikaw hawn Malta u jagħtu servizzi legali li ma jirrikjedux li wieħed jintervjeni quddiem il-qorti, mhuma se jkunu soġġetti għall-ebda sanzjoni dixxiplinatorja, l-istess bħal kwalunkwe persuna oħra hawn Malta li tagħti servizzi legali.

DR ANDRIA BUHAGIAR: Le, għaliex il-Leġiżlazzjoni Sussidjarja L.S. 12.17 tirregola biss migrant lawyers u mhux lawyers li għandhom il-warrant Malti, u din tgħid li jekk inti qed tipprattika taħt it-titolu ta’ pajjiżek u għandek iċ-ċertifikat mogħti mill-president biex tipprattika taħt it-titolu ta’ pajjiżek li huwa dak rikjest mill-Unjoni Ewropea, se tkun soġġett għal dixxiplina bil-Kodiċi tal-Etika ta’ Malta eċċ. Mela aħna m’aħna qed niksru l-ebda liġi Ewropea għaliex dan joħroġ mid-direttiva.

ONOR. KAROL AQUILINA: Sur President, nitlob li nissospendu ftit il-Kumitat.

IĊ-CHAIRPERSON: Hawn qbil? (Onor. Membri: Iva)

Fl-4.23 p.m. il-Kumitat ġie sospiż u rriżuma fl-4.32 p.m.



IĊ-CHAIRPERSON: Nilqagħkom lura għal din il-laqgħa. Insejjaħ lill-Ministru biex, jekk jogħġbu, jispjega kif se nipproċedu.

ONOR. EDWARD ZAMMIT LEWIS: Sur President, dwar il-kwestjoni li tirregola jew b’xi mod timpatta l-professjoni legali se nkun qiegħed inressaq abbozz ta’ liġi ieħor, li mbagħad jgħaddi mill-proċess parlamentari tas-soltu u jkun hemm djalogu strutturat. Għaldaqstant li baqgħalna huwa li nagħlqu l-Abbozz ta’ Liġi Nru 169.

IĊ-CHAIRPERSON: Kollox sew. Infakkarkom li lbieraħ l-Onor. Karol Aquilina kien ressaq il-Klawsola Ġdida 14 u din kienet ġiet posposta. Għaldaqstant ngħaddu għal din il-klawsola u nsejjaħ lill-Onor. Aquilina.


KLAWSOLA ĠDIDA 14 (Posposta fil-Laqgħa Nru 46 tal-5 ta’ Mejju)

ONOR. KAROL AQUILINA: Sur President, il-Klawsola Ġdida 14 hija emenda għall-artikolu 186 biex nagħmlu l-istess proċedura dwar il-kwestjoni tan-notifiki għall-Prim’Istanza wkoll. 

ONOR. EDWARD ZAMMIT LEWIS: Onor. Aquilina, jidhirli li inti kont għedtilna li m’hemmx il-ħtieġa li jittieħed vot fuqha. 

ONOR. KAROL AQUILINA: Jien għalhekk qed niċċaraha.

EDWARD ZAMMIT LEWIS: Almenu dik li niftakar hux hekk?

ONOR. KAROL AQUILINA: Wara li tkellimt mal-Onor. Joseph Ellis, se nkun qed nirtiraha l-Klawsola Ġdida 14, però nixtieq li l-Ministru jikkonsidra dak li qiegħed jingħad biex meta niġu għal emendi oħrajn li m’għandhomx x’jaqsmu mal-appell, forsi wara li naraw l-esperjenza fl-appelli, indaħħluha wkoll.

ONOR. EDWARD ZAMMIT LEWIS: Naqbel li f’fora oħra, fejn ikun hemm emendi, meta tidħol il-proċedura quddiem il-Prim’Awla għandha tidħol ukoll. Jiġifieri qed naqblu. 

ONOR. KAROL AQUILINA: Sur President, nipproponi li l-Klawsola Ġdida 14 tiġi rtirata.
IĊ-CHAIRPERSON: Hawn qbil? (Onor. Membri: Iva)

Fuq mozzjoni tal-Onor. Karol Aquilina l-Kumitat qabel li l-Klawsola Ġdida 14 immarkata “P” tiġi rtirata.


Klawsola 1 – Titolu fil-qosor u bidu fis-seħħ.
Clause 1 – Short title and commencement. 

IĊ-CHAIRPERSON: Rimarki? Il-Ministru.

ONOR. EDWARD ZAMMIT LEWIS: Sur President, nipproponi din l-emenda verbali:

Fi klawsola 1 il-kliem “Att tal-2020” għandhom jiġu sostitwiti bil-kliem “Att tal-2021”.

In clause 1 the words “Act, 2020” shall be substituted by the words “Act, 2021”.

IĊ-CHAIRPERSON: Rimarki? (Onor. Membri: No) Il-mistoqsija hija l-emenda verbali għall-klawsola 1. Dawk favur? (Onor. Membri: Aye) Dawk kontra? Agreed.

L-emenda verbali għaddiet nem. con. 

IĊ-CHAIRPERSON: Il-mistoqsija hija klawsola 1 kif emendata verbalment. Dawk favur? (Onor. Membri: Aye) Dawk kontra? Agreed.

Klawsola 1, kif emendata verbalment, għaddiet nem. con. u ġiet ordnata ssir parti mill-Abbozz ta’ Liġi.


It-Titolu għadda nem. con. u ġie ordnat isir parti mill-Abbozz ta’ Liġi.


IĊ-CHAIRPERSON: Il-Ministru.

ONOR. EDWARD ZAMMIT LEWIS: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Fuq mozzjoni tal-Ministru għall-Ġustizzja, l-Ugwaljanza u l-Governanza l-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex ikompli jemenda l-Kodiċi ta’ Organizzazzjoni u Proċedura Ċivili, Kap. 12, bħala parti mir-riforma tal-ġustizzja fl-isfera tal-proċedura ċivili” għadda mill-Kumitat b’emendi.

Fl-4.38 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

